
	ЛУКУЛЛИЙН ГАВЬЯА

	 

	Манай эриний өмнөх 74—64 онд Луций Луциний Лукуллийн удирдсан ромын торгон цэрэг эхлээд понтийч  хаан 6-р Митридатын цэргийг, дараа нь түүний хамаатан армяны хаан 2-р Тиграны цэргийг хиар цохиж, Митридатын их гүрэн унасан билээ. Гэхдээ Лукулл цэрэг удирдах авьяас билэг, гавьяа зүтгэлээрээ бус, голлож хээнцэр тансаг, ховдог хомхойгоороо алдаршжээ.

	Ер нь ромчүүд идэж уухад дуртай хүмүүс байв. Хөгжилтэй хурим найр, гүнцэг зоог хэдэн цаг, өдрөөр үргэлжилж, хүмүүс тансаг идээ асар ихээр иддэг байв. Өдөн дэр дээр хажуулдан, дуу хуурын ая чагнан янз бүрийн зоогоос амтархан үмхэж, түүнийгээ архи дарсаар даруулна. Дасгал хийсэн ром хүний ходоод ч гэсэн тэр их хоолыг боловсруулж хүч хүрдэггүй учир найр хуримынхан амандаа хуруугаа хийж бөөлжчихөөд л эргэж суудаг байв.

	Хэрэв бид Лукулл шиг идэмхий байвал бүх амьдралынхаа туршид галт тэрэгний хэд хэдэн цуваанд ачаад ч барамгүй хоол унд хэрэглэнэ.

	Хоол хүнсний хэрэгцээ янз бүр байна. Адгуус амьтны бие жижгэрэх тутам харьцангуйгаар төдий чинээ их хоол хэрэглэдэг. Жишээлбэл сохор номин өдөрт биеийнхээ жинтэй тэнцэх хэмжээний, заримдаа түүнээс хоёр дахин их хоол иддэг.

	Их идэх сайн гэж бодож болохгүй. Харин ч муу байдаг. Профессор Никитиний лабораторид нэгэн туршлага хийсэн байна. Хэсэг харханд хамгийн сайн чанарын бөгөөд олон янзын боловч амьдын жинг нь нэг грамм ч нэмэгдүүлэхгүй тийм бага хэмжээний хоол өгч, нөгөө нэг хэсэг хархыг мөн тийм хоолоор дураар нь тэжээжээ. Гэтэл цадталаа идэж байсан хархыг бодвол хоол бага идэж байсан нь удаан амьдарчээ.

	Олонх адгуус амьтан ойр ойрхон хооллож байх шаардлагатай байдаг. Сохор номин 14—17 цагийн өл даахгүй үхдэг байтал хачиг хэдэн жил хоолгүй байж чадна. Тэдний зарим нь амьдралынхаа туршид ганцхан удаа хооллодог. Том болж бие гүйцсэнээсээ хойш хоол идэхээ больчихдог амьтан бас байна.

	Түр зуур өлсөх нь заримдаа хүнд ч ашигтай. Анагаах ухаанд зарим өвчнийг хоол унд хорьж «хоол сойх заслаар» эмчилдэг эмчилгээ бий. Энэ нь зарим талаар ашигтай нь мэдээж. Гэхдээ энэ асуудлаар орчин үеийн эмч нарын дунд нэгдсэн шийдтэй санал хараахан байхгүй бөгөөд харин ч туршлага муутай эмч энэ аргыг хэрэглэвэл өвчтөнд хор учруулж болзошгүй гэдгийг эмч нар нэгэн дуугаар зөвшөөрч байна.

	Хүн, адгуус амьтдын амьдралынхаа туршид иддэг хоол хүнс юунд ямар хэрэгтэй юм бэ? гэдэг нь ерөнхийдөө ойлгомжтой. Юуны түрүүн «барилгын материал» болдог. Өнгөцхөн авч үзэхэд энэ үг хачирхалтай мэт боловч бид хөгшин буурал болтлоо өөрийнхөө бие махбодыг нэг ёсондоо тасралтгүй шинэчлэн барьж, засаж сэлбэж байдаг. Хүний үс хумс бүх амьдралын турш ургасаар байдаг атал цусны улаан бөөм хоёр гурван сар болоод үхэж оронд нь шинэ бөөмүүд төлжиж буй болно. Арьсны хучуур эсүүд (эпителия) үүнээс ч богино, ердөө л долоо хоногийн настай байна. Биеийн эс, эдийн молекулуудын зарим нь үхэж мөхөж байхад түүний оронд шинэ молекулууд үүсэж шинэчлэгдэж байдаг. Энэ хэсэгт «барилгын материал нь» цаашид хэрэгцээгүй «хог» болж хувирна. Чухам ийм учраас ямар ч бие махбод «барилгын шинэ материалыг» байнга авч байхыг шаарддаг. Хэрэв гаднаас авах зүйлээс ямар нэг нь өчүүхэн дутагдвал бие махбод дорхноо л тавгүй байдалд орно. Бие махбодод зэс, төмөр дутагдвал цус багадалт үүснэ. Тэр ч байтугай эвдэршгүй бат бэх мэт санагддаг яс өөрийнхөө бүтцийг байнга шинэтгэн сэргээж байдаг. Хэрэв идэж байгаа хоолонд кальцийн давсгүй бол түүнийг өөртөө их хэмжээгээр агуулж байдаг яс, бие махбодын бусад хэрэгцээнд өөрийнхөө кальцийг өгч өөрөө зөөлөн, хэврэг болдог.

	Хоёрдугаарт хоол нь бие махбодыг энергиэр хангана. Хамгийн наад зах нь шинэ молекул үүсэж буй болоход энерги зарцуулах шаардлагатай. Булчин болон бидний биеийн бүх эрхтний олонх нь үйл ажиллагаагаа минутын төдий ч зогсоодоггүй. Жишээлбэл бидний унтаж байхад зүрх маань хөдөлмөрлөж, амьсгалын булчин, элэг бөөр, ходоод гэдэсний зам, дотоод шүүрлийн булчирхайнууд ажиллаж, уураг тархи хүртэл энерги зарцуулсаар байдаг.

	Энергийн зарлага харьцангуйгаар хялбархан нөхөгдөнө. Бие махбодын дотор нэг ёсондоо «шатаж» нүүрстөрөгч хий ба ус үүсгэдэг өөх, нүүрс ус, уураг нь энерги гаргах «шатахуун» болдог. Өөх юм уу, эсвэл уураг нь ингэж шатахуун болохын өмнө глюкоз болж хувирах шаардлагатай.

	Бие махбодыг «шатахуунаар» хангах нь түүнийг «барилгын зайлшгүй шаардлагатай материалуудаар» хангахаас түвэг багатай. Хүний бие үндсэндээ нүүрстөрөгч, азот, хүчилтөрөгч ба устөрөгчөөс тогтдог. Хүний биед бусад язгуур эд төдийлөн ихгүй бөгөөд түүний зарим нь өчүүхэн хэмжээтэй байна.

	Францын химич Габриель Бертран 100 кг жинтэй хүний биед байгаа бодисыг тооцоолж гаргасан юм. Үүнд:

	хүчилтөрөгч— 63 кг

	нүүрстөрөгч — 19 кг

	устөрөгч — 9 кг

	азот — 5 кг

	кальци — 1 кг

	фосфор — 700 г

	хүхэр — 640 г

	натри — 260 г

	кали — 220 г

	хлор — 180 г

	магни — 40 г

	төмөр — 3 г

	йод — 0. 03 г

	фтор, бром, манган, зэс үүнээс ч бага байна. Түүгээр ч барахгүй бие махбодод өөр бусад язгуур эд, тухайлбал химийн идэвх муутай алт хүртэл байх бөгөөд түүний үүрэг чухам юу болох нь энэ хэр тодорхойгүй байна.

	Ердийн зөв хооллоод байвал эдгээр бодис нь хоол унданд хүний бие махбодын шаардлагыг хангахуйц хэмжээтэй байна. Ямар нэг язгуур эд дутагдаж эхэлбэл янз бүрийн өвчин үүсэх бөгөөд хүндээр өвчлөх явдал ч цөөнгүй. Хэрэв бие махбодод йод хүрэлцэхгүй болбол хоолны давс их хэрэглэх болдог. Хурын усыг хамгийн цэвэр ундны дээд зэргийн ус гэлцдэг. Гэтэл тэр «цэвэрт нь л» түүний үндсэн дутагдал, муу тал оршино. Ленинградын ус түгээгүүрийн нэг станц ундааны усанд фтор нэмдэг болжээ. Хүний биед фтор дутагдвал шүдний өвчин үүснэ. Үүнээс гадна хурын ус тогтмол хэрэглэж байсан хүмүүс зүрх-судасны өвчнөөр өвчлөх нь бусдаас хамаагүй олонтоо байдгийг шведийн эрдэмтэд нотолжээ.

	Бие махбодыг шаардлагатай зүйлээр хангахад тулгардаг тодорхой бэрхшээлүүд нь эд эрхтнийг бүтээгч ихэнх бодисуудыг язгуур эдүүдээс шууд гарган авч болдоггүйтэй холбоотой. Жишээлбэл уураг нь амин хүчлийн 22 янзын зохицлоос бүтдэг бөгөөд түүний зөвхөн 10-ыг  нь бидний бие махбод өөрөө гарган авч, үлдсэн 12-ыг нь бэлэн байдлаар хүлээж авах шаардлагатай. Түүгээр ч барахгүй бие махбод маань амин хүчлийг өөрөө үүсгэж буй болгоход зайлшгүй хэрэгцээтэй азотыг органик нэгдлийн байдалтайгаар гаднаас авдаг. Үүний нэг адил бие махбодын дотор нүүрстөрөгч ба устөрөгчөөс глюкоз шууд гаргаж авч болохгүй бөгөөд түүнийг «үйлдвэрлэхэд» бэлэн болсон нүүрстөрөгчийг ашигладаг.

	Хэдийгээр бага хэмжээтэй ч гэсэн бие махбодод шаардлагатай олон янзын бодисын дотроос зайлшгүй хэрэгцээтэй нь витаминууд юм. Витамингүйгээр амьдрал байх нөхцөлгүй.

	Хоолыг сонгоно гэдэг онц чухал асуудал. Үүний тодорхой жишээнд зөгийг авч үзэж болох юм. Амьдралынхаа эхнээс эцсийг хүртэл «зөгийн сүү» гэгчээр хооллодог хатан зөгий 2—3 жил амьдардаг. Ажилчин зөгийнүүд энэхүү ид шидтэй хоолыг амьдралынхаа зөвхөн анхны өдрүүдэд л идэж, гурав дахь өдрөөс нь үүнээс арай бүдүүн тэжээлд ордог бөгөөд үүний улмаас нэгдүгээрт эм зөгий болж чадахаа больж, хоёрдугаарт 2—3 долоо хоногийн настай болно.

	Хоол тэжээлийн шинж чанар нь зөвхөн биеийн өсөлт хөгжилтөд төдийгүй оюун санааны хөгжилтөд нөлөөлнө. Италид «Цагаан буйлс их тарьдаг газарт дэлхийн бөмбөрцгийн бусад районыг бодвол сод ухаантан төрөх нь олонтоо» гэж үздэг ч явдал бий. Ингэж үзэх зарим нэг үндэс байгааг үгүйсгэж болохгүй. Уураг тархинд дэм нөлөө үзүүлж суралцах болон уураг тархины бусад ажиллагааг хөнгөвчилж, хүнийг суут оюун билигтэй болгодог бодис эрж хайх ажлыг тийм ч үр ашиггүй зүйл бишээ гэж нэлээд олон эм судлагчид үздэг.

	Хүн бол холимог тэжээлт амьтан бөгөөд ямарваа хоол идэхэд нь дадал заншлаас өөр юу ч түүнд саад болдоггүй. Адгуус амьтдын дотор ийм холимог тэжээлт амьтан цөөн, харин ч тодорхой тэжээлт амьтан үүнээс хавьгүй олон.

	Зарим амьтны идэж байгаа зүйл их идэж боломгүй хачирхан гайхмаар зүйл байдаг. Жишээлбэл мод, үс ноос, өд, загасны хайрс, шааг гэх мэт.

	Заримдаа нэг төрлийн амьтад ч хоорондоо адилгүй хоолонд дуртай байдаг. Шумуулуудын дотроос үр гаргаж үржихэд зайлшгүй хэрэгтэй уураг шаарддаг эм шумуул л цус сорж, эр нь ургамлаар хооллоно.

	Амьтны нас, биеийн өсөлтөөс хамаарч түүний идэх хоол өөрчлөгдөх нь олонтоо байдаг. Африкийн тоншголжин гэдэг хөгийн шувуу өөрийн гэх үүргүй бөгөөд өндгөө хөхөөний нэгэн адил өөр шувууны үүрт хийдэг. Тэр өндөгнөөс гарах ангаахайг үрчилсэн эх эцэг нь өөрсдийн үр хүүхэд шиг ялаа шавжаар тэжээнэ. Гэтэл энэ шувуухай өсөж том болоод бие даан амьдрах болмогцоо зөгийн эзгүйрсэн үүр эрж, түүний лавайг амтархан иддэг. 

	Яагаад түүнд лавай идэх хүслэн тэгж төрдгийг хэлэхэд хэцүү бөгөөд үрчилсэн эцэг эх нь үүнийг сургаагүй нь мэдээж. Дандаа зөгийн балаар хооллох болохдоо энэ шувуу зөгийн эвдэрч сүйдээгүй үүр эрэн хайж олоод нэгэн бүл зөгийтэй тэмцэхэд хүчин мөхөстөх учир чанга жиргэж орчныхонд нь бүтэлтгүй явдал болох нь гэдгийг зарлаж, түүнээс хүчтэй дээрэмчин болох бал иддэг доргоноос тусламж гуйдаг.

	Гайхмаар хачин хоолонд дурладаг амьтдын дотроос хамгийн их зэвүүрхэм амьтан бол каннибализм юм. Энэ үгийг анх орост испаниас хэрэглэж эхэлсэн бөгөөд хөрвүүлбэл хүн идэгч, хүний махаар хооллогч гэсэн үг юм. Энэ үгийг адгуус амьтанд хамааруулан хэрэглэвэл өөртэйгөө нэгэн төрлийн амьтдыг идэгч гэсэн утгатай.

	Сонирхолтой бөгөөд гэм хор нэлээд багатай каннибализмын нэг хэлбэр нь шувууны спирохотез гэдэг аюултай өвчнийг тараагч шувууны хачиг юм. Энэ хачгийн авгалдай, бэр чахиг болон бие гүйцсэн шавжууд шувууг тэр бүр хазаж сордоггүй. Хэрэв ийм шавж олон байвал тэдний дотор каннибалууд ямагт байх бөгөөд тэд нь цус сорогч эм шавж юм уу, эсвэл бэр чахигийг эрж олоод тэднийг хазаж сорно. Заримдаа нэг каннибалыг нөгөө нь хазаж, түүнийг гурав дахь нь хазах гэх мэтээр тав хүртэл тооны амьтан шувууны цус, цусан тунгалгийг дамжуулан сорох бөгөөд шувуу үүнийг мэдэрдэггүй.

	Бусдын цус сорогчдын энэ гинжин холбоос нь тэр шавжууд цөм цадаж ханахаас нааш тасрахгүй бөгөөд бусад нөхдөдөө хазуулж байгаа хачиг ч үхэхгүй цаашдаа хэвийн амьдарна.

	Хачирхалтай хоолонд дуртай бусад амьтны дотроос копрофагуудын тухай дурдалгүй өнгөрч болохгүй. Эдгээр нь багагүй ашиг тус үзүүлдэг. (Грекээр «копрос»- өтөг шивх, «фагос»-идэгч гэсэн үг бөгөөд «копрофаг» гэдэг нь баасаараа хооллодог амьтан гэсэн утгатай.) Олонх амьтдын хувьд копрофагийн үзэгдэл нь түр зуур явагддаг. Жишээлбэл нохой гөлгөө тэжээх эхний үед гөлөгнийхөө баасыг иддэг. Энэ нь хэвтэшнийхээ ариун цэвэр байдлыг хангах эрүүл ахуйн үйл ажиллагаа яриагүй мөн.

	Зөгийн үүр сүйтгэгч хүйр хорхойн авгалдай маш сонирхолтой. Энэ ховдог амьтан лавайг идэж дуусаад зөгийн үүрийг бүрмөсөн сүйтгэснийхээ эцэст илүүдэл болж гарсан өөрийнхөө баасаар хооллодог. Хамгийн сонирхолтой нь дахин гаргасан ялгадсаараа цааш үргэлжлүүлэн хооллоно. Ингэж ялгадсаа идэж, түүнээсээ гаргасан ялгадсыг дахин идэх гэх мэтээр энэ хүйр хорхойн нэг бус хэд хэдэн үе өсөж торниж чадна. Энэхүү өвөрмөц эргэлт заримдаа 7—8 жил үргэлжилнэ. Энергийн нөөц хуримтлуулан дүүргэх мөнхийн хөдөлгүүртэй төстэй энэ сонин аргыг тайлбарлахад хялбархан. Лавай бол боловсорч шингэхдээ муу бодис юм. Зөвхөн лавайгаар хооллоход зохицсон зөгийн хүйр хорхойн ходоодонд ч лавай бүрэн төгс боловсордоггүй. Өөрийн экскрементийг (ялгадсыг) олон дахин боловсруулж хэрэглэхийн ашиг тус үүгээр тайлбарлагдана.

	Байнгын копрофаг амьдралтай амьтан дэлхийд цөөнгүй байдаг. Зарим төрлийн цох, хачиг, өт хорхой зөвхөн өтөг шивхээр хооллодог. Тэдний дотор ганцхан үхэр, адуу юм уу, туулайн хоргол иддэг «тодорхой мэргэжилтэн» бас байна. Ялангуяа бууцны цох онц сонирхолтой. Энэ цох өтөг бууцны доор үүрээ засаж ирээдүйд төрж буй болох авгалдайдаа зориулсан хүнсний нөөцөөр түүнийгээ дүүргэдэг.

	Эвэрт цох өтөг бууцны дотроос өөрийнхөө биеийн хэмжээнээс олон дахин том ширхгийг өнхрүүлэн ялгаж авдаг нь сонирхол татдаг юм. Эртний египетчүүд энэ цохыг ариун сахиуст амьтанд тооцож түүний баримал дүрсэнд мөргөдөг байв.

	Ойн улаан шоргоолж сахар болон шим тэжээлт бусад бодисоор баялаг ургамлын ширхний ялгадсыг бараг дагнан иддэг. Тэгэхдээ шоргоолж ширхний ялгадсыг зөвхөн цуглуулаад зогсохгүй ширхийг дайснаас хамгаалан, түүнийг хариулан маллаж үржүүлдэг. Шоргоолж, намар нь ургамлын ширхний өвөлжих өндгийг эрж олоод бутандаа нуун далдалж, хавар дулаан болоход тэр бяцхан хөдөлмөрлөгчид нялх ширхнүүдийг ногоонд гаргаж, шөнө хүйтрэхээ больтол тэр сүргээ өдөр нь хариулж орой бүр «гэртээ» авчирна. Зарим төрлийн шоргоолж ургамлын үндэсний ширхийг үржүүлэхийн тулд түүнд тусгай жижигхэн саравч барьдаг. Бүл шоргоолж нэг жилийн дотор ургамлын ширхний 100 орчим кг ялгадас цуглуулна.

	Зарим амьтад зөвхөн «нялх» үедээ л копрофаг амьдралтай байна. Плюшийн хулганатай ихэр юм шиг адилхан гоёмсог араатан Австралийн эвкалит модон ойд амьдардаг. Энэ нь коала гэдэг нэртэй уутат амьтан бөгөөд тэгэхдээ зулзагын нь уутны амсар имжтэй адил урагшаа, биш ар тийшээ харсан байна. Түүний зулзага эхлээд сүүгээр дараа нь эвкалит модны навчийг боловсруулсан эхийнхээ хайлгацгаар баялаг зуурмаг маягийн ялгадсаар хооллоно. Эхийнх нь уутны амсар ар луугаа харж байдгийн ачаар газарт ер буулгүй модны оройгоор дүүлэн явдаг энэ амьтны зулзага «хоолоо» унаж явахад нь барьж авахад маш тохиромжтой.

	Хүний хувьд энэ асуудал ямар байдалтай байна? Хүний гоо зүйн дадал заншил нь энэ мэт хоол хэрэглэхээс хамгаалж байдаг гэж бодож байна уу? Ердөө ч тийм биш. Зөгийн балыг аваад үзье. Маш өргөн дэлгэрсэн хүнсний энэхүү амттай бүтээгдэхүүн гоо зүйн хувьд тийм ч таатай гарал үүсэлтэй зүйл биш юм. Түүний анхны түүхий эд нь цэцгийн шүүс бөгөөд тэр нь бал цуглуулагч зөгийн бэлтгэл ходоодонд боловсорч нишингийн сахар хэсэг хэсгээрээ үр жимс, усан үзмийн сахар болон хувирч дараа нь зөгий түүнийг үүрнийхээ торхонд гулгиж гаргана. Цэцгийн бал ингэж буй болно.

	ХБНГУ-д их хэмжээгээр цуглуулдаг шүүдрийн бал үүнээс ч бохир гаралтай. Түүнийг гаргаж авдаг түүхий эд нь улаан шоргоолжны хооллодог ургамлын ширхний ялгадас юм. Гэтэл энэ нь дур булаасан амттанд тооцогддог. Копрофаг амьтдын энэхүү таашаамгүй дур хүслэнг үл хайхарвал энэ амьтад маш их ашигтай юм. Эдгээр нь манай гарагийг бохирдлоос хамгаалж байдаг төдийгүй бодисын эргэлтээс үнэт органик нэгдэл алдагдаж үрэгдэх замыг хаадгаараа бүр ч ач холбогдолтой.

	Урьд цагт дэлхий дээр копрофаг амьтан цөөн байсан бололтой. Одоогоос 7—8 сая жилийн өмнө Европт аварга том махчин мөлхөгч—загасан гүрвэл амьдарч байжээ. Дэлхийд удаан хугацаанд ноёрхож байсан тэр том амьтан маш олон байсан бөгөөд загасан гүрвэлийн тод ул мөр болох их хэмжээний өтөг шивх зарим газар хуримтлагдан үлджээ.

	Цаг хугацаа өнгөрөх тусмаа юмыг сайн сайхан болгодог гэж ярьдаг. Энэ үг зарим талаар үнэн юм. Нарсны ердийн давирхай газрын хөрсөнд хэдхэн сая жил булагдаж хадгалагдахдаа чулуужин хув болон хувирчээ. Загасан гүрвэлийн өтөг шивх олон мянган жилийн турш нэгэн адил чулуужиж тааламжгүй үнэр нь арилж сайн сайхан зүйл болжээ. Копролитын (загасан гүрвэлийн чулуужсан өтөг шивхийг ингэж нэрлэдэг) хамгийн их хуримтлалыг Английн Йоркширийн ойролцоо болон ХБНГУ-д олж илрүүлжээ. Энэ газруудад түүнийг хэдийнээс эхлэн авч ашиглаж байна. Копролитыг жижиглэн нунтаглахад сайн чанарын бордоо болдог. Энэ бол копролитыг ашиглаж байгаа цорын ганц чиглэл биш ээ. Түүнд нялцгай биет хорхойн бүрхүүл, загасны хайрс, гүйцэд боловсроогүй яс хоорондоо бэх бат зууралдаж барилдсан байдаг учраас копролитын гадаргууг өнгөлөхөд гоё сайхан зураг гардаг. Ийм учраас загасан гүрвэлийн өтөг шивхийн олдворыг жижиг эдлэл болон хүзүүний чимэг, сувд гэх мэт эмэгтэйчүүдийн гоёл зүүлт хийхэд ашигладаг.

	 


НҮҮДЭГ ШҮД

	 

	Хэрэв та бүхнээс өөрийнхөө хамгийн чухал эрхтнийг нэрлэж хэлнэ үү? гэж асуувал цөөхөн хүн «шүд» гэж хэлэх байх. Гэтэл шүд бол маш хариуцлагатай үүрэг гүйцэтгэдэг. Амьтад ихэнхдээ шүдний тусламжтайгаар олз, идэш хоолоо барьж олоод дараа нь тастаж жижиглэнэ. Ийм учраас шүдгүй болно гэдэг нь зэрлэг ан амьтанд үхэл ирлээ гэсэн үг юм. Хиймэл шүд хийж сурсан хүнд ч гэсэн жинхэнэ шүдтэй байх эсэх нь тийм ч хамаагүй зүйл биш ээ.

	Өвсөн тэжээлт адгуус амьтан, араатны аль алинд шүд нэгэн адил чухал шаардлагатай. Ирвэсийн ганцхан соёо унахад л мал болон хүн рүү дайрах аргагүй болж, түүний жирийн олз хоол болдог туурайтан амьтдыг дийлэхээ больсон хэд хэдэн тохиолдлыг Энэтхэгийн нэрт анчин Жим Корбетт бичсэн байдаг.

	Шүдээрээ хамгийн их ажил хийдэг амьтан бол мэрэгчид гэдэг нь тодорхой. Ийм ажил хийхэд хамгийн хатуу металлаар цутгасан шүд ч амархан элэгдэнэ. Энэ бэрхшээлийг давах ганц зам бол шүдийг ургуулах явдал юм. Үнэхээр ч мэрэгчдийн үүдэн шүднүүд байнга ургаж байдаг 6өгөөд хэрэв хатуу зүйл мэрэхгүй л бол шүд нь тээж явахын аргагүй хэмжээлшгүй урт болж, эзнээ тахир дутуу болгоно. Хархны үүдэн шүд нэг сард гурван сантиметр ургах бөгөөд хэрэв элэгддэггүй сэн бол хөгшрөхдөө 70—100 см урт шүдтэй болох сон билээ!

	Зааны урт наслах эсэх нь шүдний байдлаас л хамаарна. Яагаад гэвэл заан байгальд чөлөөтэй амьдрахдаа ургамлаар хооллох бөгөөд заримдаа яггүй хатуу, бөх бат зүйлийг хүчирхэг ёзоортой шүдээрээ тастаж авна. Зааны хоёр хос шүд л ажиллана. Түүний нэг нь дээрээ, нөгөө нь эрүүндээ байна. Үүнээс гадна эрүү тус бүрд таван хос шүдний ур байдаг. Зааны бэлэн шүд элэгдэж унахад түүний оронд энэ урнууд ээлж дараагаар ургаж бас элэгдэж унадаг. Ингээд зааны хооллох нь аажим муудсаар нас эцэслэнэ.

	Махчин загасанд шүд нэн чухал ач холбогдолтой. Аварга загасны амны хөндий үзүүр нь дотогшоо махийсан эгнэсэн шүдээр нилдээ бүрхмэл байдаг. Энэ нь олсон олзоо алдахгүй байх боломж олгодог. Аварга загасны шүдний өмнө эгнээнийх нь их ажил хийдэг учир бусдаасаа түргэн элэгдэнэ. Хэрэв аварга загасны урд талын шүднүүд өөр шүдээр солигддоггүй сэн бол тун ч муу байх сан. Гэтэл түүний шүд байнга нүүж байдаг ажээ. Аварга загасны шүд нь цэргүүд довтолгоонд орж байгаа мэт өргөн эгнээгээр хойно хойноосоо урагшаа давшиж эрүүний өмнөд зах руу тасралтгүй дөтөлнө. Элэгдсэн хуучин эгнээ шүд нь аажмаар амнаас нь гарч унахад түүний байранд арын нь шүд ирнэ. Аварга загасны шүд ингэж насан туршдаа нүүж байдаг. Энэ нь аварга загасанд өвгөртлөө байлдааны зэвсэгтэй явах боломж олгодог.

	Хэрэв шүд идэш хоолыг зөвхөн зажилж жижиглэх үүрэгтэй байвал заавал аман дотор байх шаардлагагүй. Заримдаа амьтны шүд «бэлтгэх цехэд» биш түүнээс цааш өөр «тасаг», «цехэд» байх нь илүү ашигтай. Мөрөг загасны аманд шүд байхгүй боловч багалзуур луу нь хуруугаа хийж болдоггүй. Энэ загасны шүд чухамдаа тэнд байх бөгөөд хоолны анхны боловсруулалт ч тэнд хийгдэнэ.

	Зарим махчин загас, далайн махчин яст мэлхийн шүд улаан хоолойдоо байна. Үнэнийг хэлэхэд энэ нь жинхэнэ шүд биш, тэгэхдээ маш хурц бөгөөд нэлээдгүй том өргөснүүд юм. Өргөсөөр хучигдмал улаан хоолой нь зараа юм уу, ехиднийн арьсыг санагдуулна. Энэ өргөсний үзүүр цөм ходоод руу харсан учраас хоол зөвхөн цаашаа явахаас биш эргэх зам хаалттай байна.

	Өөрийн гэх шүдгүй амьтад хиймэл шүд хэрэглэдэг. Шувуу хоолоо олон жижиг чулууны тусламжтайгаар буталж жижиглэдэг. Шувууны хүчтэй булчинлаг ханатай ходоодонд орсон буудай чулууны завсарт үрэгдэж тээрэмд орсон мэт бутарна.

	Шувууны ходоодонд чулуу байдаг нь ердийн зүйл юм. Тахианы гэдэс дотрыг үзээгүй хүн байхгүй байх. Тэгэхдээ энэ үзэгдэл олон талаараа тайлагдаагүй байна. Чулуу идэхийг шувуунд чухам юу шаардаж байна вэ? Тэгэхдээ хоол болгож хэрэглэдэггүй нь мэдээж билээ. Ходоодны доторх чулуу элэгдэж түүнийг солих шаардлагатай болсныг шувуу яаж мэддэг вэ? Өчнөөн төчнөөн их элс шорооноос шаардлага хангахуйц бэх бат чулууг хэрхэн яаж шилж түүж авдаг юм бэ? Энэ асуултуудад өгсөн хариулт одоохондоо байхгүй.

	Чулуу залгидаг амьтан зөвхөн шувуу биш ээ. Халим загас, далайн хав, далайн нохойн ходоодонд 350—500 грамм хүнд хайрга тохиолдох нь цөөнгүй. Эдгээр амьтад удаан хугацаагаар хэвтдэг хэвтшиндээ далай тэнгисийн ёроолоос авчирсан чулуугаа байн байн огьж гаргаад тараачихсаныг үзэхэд энэ араатнууд эрэг дээр геологийн музей байгуулахаар шийджээ гэж бодмоор байдаг.

	Далайн сүүн тэжээлт амьтад хоол боловсруулах хөндийдөө ер бусын зүйлийг ийм их хэмжээтэй авч явдгийн учрыг одоохондоо яг тодорхойлж чадаагүй байна. Тэр чулуу нь шувууныхтай адилхан идсэн хоолны нь хатуу хэсэг, дун, үет хөлтнүүдийн хайрсан хуяг зэргийг нунтагладаг байж болно. Эсвэл хараацай хөлтнийг зовуурилуулдаг гэдэсний шимэгч хорхойтой тэмцэх зэвсэг ч болдог байж болзошгүй.

	Эдгээр амьтан ялангуяа удаан хоосон явах үедээ чулуу ихээр идсэн байдаг. Үүнээс үндэслэн чулуу идэх нь ходоодыг хатанхайрлаас хамгаалж ходоодныхоо хоосон үед түүнийг ажилтай болгодог гэсэн таамаглал гарчээ.

	Далай тэнгисийн сүүн тэжээлтнүүдийн энэ онцлог нь хоол боловсруулах процесстой ямар ч холбоогүй байж бас болзошгүй. Зарим эрдэмтэд энэ араатнууд сайн хооллож, их таргалах үедээ чулуу хэрэглэдэг гэж үзэж байна. Таргалж өөхлөхөд тэр амьтны дундаж жин буурч усанд шумбахад улам бүр хэцүү болно. Иймээс далай тэнгист бядан явагчдад ачаа тааруулагч хэрэгтэй болж, боломжтой бүх чулууг залгиж жингээ ихэсгэдэг байж магадгүй. Энэхүү ачаа тохируулагч нь хүрэлцэхүйц хэмжээтэй байгааг тооцоо харуулсан бөгөөд далайн хэд хэдэн нохойн ходоодонд 11 кг хүртэл чулуу байжээ.

	Шүд нь аль ч тохиолдолд ашигтай багаж болж чаддаггүй. Тийм тохиолдолд байгаль түүнийг улам боловсронгуй хэрэгслээр харамгүй сольж өгсөн байдаг. Өмнө загалмайт эмгэн хумс (преднежаберная улитка) нэлээд том хатуу хуягтай хясааг иддэг. Эмгэн хумс үрүүлээрээ хясааны хуягийг цоолно гэвэл хэдэн долоо хоног, сарын хугацаа хэрэгтэй бөгөөд үрүүл нь өөрөө хурдан элэгдэхэд хүрнэ. Эмгэн хумсны шүлс болох 4 хувийн хүхрийн хүчлийн уусмал шүдний үүргийг гүйцэтгэнэ. Энэ хүчлийг гантиг чулуун дээр дусаахад шаагин хөөсрөх бөгөөд нялцгай биетний хуягийг бол бүр ч амархан уусгана. Эмгэн хумс нь идэш рүүгээ дайрахдаа шүлс гаргаж хуягийн нь нэгэн хэсгийг хөвсийлгөн зөөлрүүлж, дараа нь үрүүлээрээ тэр хэсэгт нь нүх гаргаад түүгээр хошуугаа оруулан хамгаалалтгүй болсон уул амьтныг иднэ.

	Хоолыг залгихад хялбар болгохын тулд түүнийг жижиглэн бутаргах нь тэр бүр хангалттай биш ээ. Иймээс «бэлтгэх цехэд» механик хэсгийн зэрэгцээгээр химийн бригад (шүлсний том жижиг булчирхай) ажилладаг. Шүлс олон чухал үүрэг гүйцэтгэх бөгөөд хамгийн гол нь хоолны жижгэрсэн хэсгүүдийг норгож өгнө. Тэгэхгүй бол хоол улаан хоолойгоор ороход бэрхтэй. Европын намгийн яст мэлхийг үзсэн хүн шүлсний ач холбогдлыг амархан ойлгоно. Намгийн яст мэлхий шүлсний булчирхайгүй учраас идэш хоолоо усан дотор байж үмх бүрийг усаар даруулж чийглэдэг. Хуурай газарт бол чийглэж норгоогүй хоол түүний хоолойд орохгүй.

	Ихэнх адгуус амьтны шүлс идэж буй хоолонд химийн үйлчилгээ үзүүлдэг бодисуудыг (ферментүүд) агуулсан байна. Байгаль зарим амьтны шүлсний энэ чадварыг хөгжүүлэн бага зэрэг хортой болгож өгчээ. Амны хөндийн чийглэг бүрхэвч ба шүдний завсар үлдсэн идэш хоолны үлдэгдлээр маш олон бичил махбодууд хооллож амьдрах бөгөөд түүний олонх нь бие махбодод хортой.

	Байгаль хорыг сэдэж буй болгохдоо хүн ба адгуус амьтанд аюул учруулдаг тийм хорыг ч буй болгожээ.

	Түүний нэг жишээ бол хазахдаа хүний амь насыг ч хөнөөдөг могойн хор билээ.

	Могойн хор чухам хаанаас гардаг юм бэ? Энэ бол могойн шүлс юм. Бага зэрэг өөрчлөгдсөн шүлсний булчирхай хор гаргаж, тэр нь шүдний доторх сүвээр урсан гарна. Могой ямарваа юмыг хатгах үед шүдний ёзоор дахь тусгай уут шахагдан хор нь цөм гарна.

	Зарим төрлийн могой энэ хорт зэвсгээ нэлээдгүй боловсронгуй болгожээ. Шилт могой болон африкийн зарим могой хороо муугүй нулимдаг. Ийм могойн шүд бусдынхыг бодвол бага зэрэг өөр байна. Хор дамждаг сувгийн нь нүх шүднийхээ үзүүрт биш үзүүрээс нэлээд хол лүүз хэлбэртэй байна. Тийм учраас шүд нь ямарваа амьтны биед гүн биш шигдвэл хор нь шарханд орж чаддаггүй. Харин нулимахад хор нь конус маягаар шүршигдэн тарна. Могойн энэхүү «буудлагын» тусгал нь шувууны буутай адил бай холдох тутам их талбайг хамардаг. Могой маш хол, бараг 4 метр зайд дадамгай нулимдаг. Хэрэв түүний хор сүүн тэжээлт жижиг амьтдын нүд, ам, хамрын салст бүрхэвч бүхий хэсэгт тусвал тэр амьтан үхнэ. Холын тусгалтай энэ зэвсэг нь бусад хорт могойныхыг бодвол нэлээд ашигтай юм.

	Зөвхөн могой л хорт шүлстэй байдаггүй. Номхон далайн Финж, Шинэ Гвиней, Самоагийн арлын районд маш гоёмсог хуягтай 15 см орчим урт, лүүз хэлбэртэй хэвлий хөлт хясаа байдаг. Муу санаат энэ хясаа хурц шүдээрээ заавал хаздаг учир түүнийг нүцгэн гараар барихад аюултай. Ийм томоохон хясааны хор хүний амь насанд ч аюултай.

	 


ҮХЭР ЮУ ИДДЭГ ВЭ?

	 

	Энэ асуулт хүмүүст хачирхалтай санагдаж магадгүй. Малаас хөндий хүмүүс төдийгүй бяцхан хүүхэд ч үхэр өвсөөр хооллодгийг сайн мэднэ. Гэвч та, хариулт өгөхдөө битгий яараарай. Учир нь хивэгч амьтанд багтдаг үхрийг өвсөн тэжээлт амьтан гэж хөдөлшгүй тооцож болохгүй.

	Ургамлын бүтцэд эслэг их хэмжээтэй байдаг нь тодорхой билээ. Бүх эсийн бүрхүүл эслэгээс тогтдог Эслэгийг хүнсний зүйл болгон ашиглаж, эсийн дотор байгаа үнэт бодисыг гаргаж авахад түүнийг задлах чадалтай фермент зайлшгүй шаардагддаг. Өнгөц авч үзэхэд энэ нь гайхмаар зүйл биш боловч үхрийн хоол боловсруулах булчирхайнууд тийм фермент гаргадаггүй. Ерөөсөө ямар ч амьтан, холтосч цох, модоор хооллодог хорхой мэтийн бараг бүх амьтан тийм фермент гаргадаггүй. Бүдүүн тэжээлд дассан энэ амьтад түүнийг өөрснөө боловсруулдаггүй харин тэдний ходоод гэдэсний замд орсон бичил махбодоос тусламж авна.

	Үхрийн ходоод гэдэсний тийм нян бусдаас илүү судлагджээ. Тэр бичил биетнүүд үхрийн гүзээнд байдаг. Дотроо дүүрэн сэвстэй гүзээний шоо сантиметр тутамд 15- 20 миллиард бичил махбод амьдардаг. Эдгээр нь үхрийн ходоодонд орсон өвс ургамлаар хооллоно. Бичил махбодууд нь ирсэн бэлэн хоолыг бараг цөмийг идэж муугүй тэнхэрч, тогтоохын аргагүй хурдан үржинэ. Ургамлын эслэг нь тэрхүү нянгийн бие дэх цардуул болон гликоген маягийн бодис болж, ургамлын уураг нь нянгийн уураг болон хувирдаг.

	Бичил бие махбодын цаашдын хувь заяа тийм ч төвөгтэй биш. Тэр нянгууд ходоод гэдэсний дараагийн хэсгүүдэд амархан боловсорч тэдгээрийн үүсгэсэн глюкоз, амин хүчлүүд, тосны хүчил болон бусад бодис шимэгдэн цусанд орно. Бичил бие махбодууд нь үхрийн гол гол тэжээлийн үндсэн эх булаг болдог учир үхрийг өвсөн тэжээлт бус, нян тэжээлт гэж тооцох нь зөв юм.

	Бид шууд үхрийг биш, харин түүний гүзээнд байдаг нянгуудыг тэжээж, эцсийн эцэст нянгийн фабрикт түүхий эд өгч байгаа болохоор ердийн тэжээлийг хиймэл тэжээлээр сольж хэрэгцээтэй бодисыг нь үхрийн биед шууд өгч болохгүй юу? гэсэн асуулт зүй ёсоор гарч байна. Энэ бол огт дэмий асуулт биш.

	Мах, сүү, ноос болон бусад бүтээгдэхүүний үйлдвэрлэлийн гол доголдол нь хөдөө аж ахуйд уургаар баялаг тэжээл дутмаг байгаад оршино. Амьтны бие махбодод органик бус нэгдлүүдээс уураг үүсдэггүй. Азот агуулсан органик бус бодисоос уургийг нийлэгжүүлж чаддаг ургамлаар дамжуулан мал хэрэгцээт уургаа авна. Гэтэл шошлог ургамлаас бусад ургамал уургаар хомс байдаг нь харамсалтай. Тодорхой хэмжээний мах үйлдвэрлэхийн тулд уураг багатай тэжээлээр малыг бордоход уураг ихтэй тэжээлийг бодвол их тэжээл хэрэгтэй. Хэрэв тэжээлд уураг хомс байвал бие махбод уургийг цөмийг авч ашиглаад шимт бодис агуулсан бусад зүйлийг зөвхөн зарим хэсгийг биедээ шингээнэ. Тэжээлийн нэг хэсэг нь ингэж үр ашиггүй зарцуулагддагийг мэдсээр атлаа бид малаа таргалуулахын тулд их хэмжээний тэжээл арга буюу зарцуулдаг. Чухамдаа үүний улмаас эрдэмтэд уургийг орлох зүйлийг хэдийнээс эхлэн эрж хайсаар байна.

	Одоо тийм бодисыг буй болголоо. Түүний нэг нь шүвтэр буюу карбамид юм. Бие махбодын хувьд шүвтэр нь огт хөндлөнгийн зүйл бишээ. Уургийн ердийн задралын үед маш хортой бодис-аммиак үүсэж шүвтрийн байдлаар бие махбодоос ялгарч гарна. ЗХУ-д 1959 оноос эхлэн карбамидыг малын тэжээлд ашиглажээ. Карбамид нь хивэгч амьтны гүзээнд орж усжин аммиак болж, аммиакаас нянгийн уураг нийлэгжинэ. Үхрийн гүзээ заримдаа 100 л хүрэм багтаамжтай байдаг учир их хэмжээний уургийг нийлэгжүүлэн гаргаж болно. Нэг тонн карбамидаар малыг тэжээхэд 8—10 мянган литр сүү, 1,8 -2, 1 тонн мах, 120 кг ноос илүү авна.

	Карбамидаар мал тэжээхэд нарийн дүрэм баримтлах хэрэгтэй. Түүнийг малд хэтэрхий ихээр өгвөл үүссэн аммиакийг бичил бие махбодууд бүрэн ашиглаж чадахгүй болж, мал аммиакаар хордоход хүрнэ. Уураг нийлэгжүүлэхийн тулд малын гүзээнд байгаа бичил биеүдэд тодорхой хэмжээний энерги шаардлагатай бөгөөд үүндээ эслэг, цардуул, сахар хэрэглэдэг учир карбамидыг бусад тэжээлээс салангид дангаар нь өгч болохгүй. Үүнээс гадна, уураг гаргаж авахад А. Д витамин, хүхэр фосфор, кобальт болон бусад эрдэс бодис зайлшгүй шаардагдана.

	Шүвтрийг нэмэгдэл хоол тэжээл болгон ашигласан нь санамсаргүй зүйл биш байлаа. Энэ мэт олон үзэгдлийг байгаль өөрөө хүнээс нэлээд түрүүнд «таамаглан» мэдэж байв. Өвс ургамлаар ховор, хатуу ширүүн уур амьсгалтай говь цөлийн нөхцөлд амьтад хоол ундаар дутагдах гачаалтай байнга тулгарч байдгаас уургийн солилцооны хаягдлыг сайн ашиглаж сурчээ. Тэмээ өлөн байх үед шүвтэр бөөрөөр нь дамжиж ялгардаггүй, харин организмд үлдэж, ходоодон дахь «нянгийн фабрикт» эргэн орж нийлэгжин уураг гаргана.

	Шүвтэр их хортой учир түүнийг хамтрал, сангийн аж ахуйн практик ажиллагаанд өргөн ашиглахыг хязгаарлаж байна. Түүний ашиглалтад маш хатуу, нягт нямбай хяналт тавьдаггүй газарт малыг олноор нь хордуулан үхүүлж болзошгүй юм. Иймээс одоо уургийг орлох хор багатай өөр бодис эрж байна

	Амьтныг шүвтрээр тэжээхэд хорддог шалтгааныг хэдийнээ тайлбарласан билээ. Орж ирсэн шүвтрийг маш хурдан усжуулдаг шүвтрийн фермент хивэгчдийн гүзээнд байдаг ажээ. Үүний дүнд буй болсон аммиак нянг устгана. Нянгууд хооллохоо болихын зэрэгцээгээр их хэмжээгээр хуримтлагдсан аммиак цусанд орж амьтныг хордуулна. Иймээс үхрийг хордлогоос аврахын тулд дээрх ферментийн гидролиз явуулахад нь саад хийх нөхцөл буй болгох, эсвэл бичил амьд бие махбодуудын үйл ажиллагааг сайжруулах зайлшгүй шаардлагатай.

	Саяхан ЗХУ-д уургийг орлох хүхэр хүчлийн шүвтэр, глюкозот шүвтэр (глюкозилмочевина) гэдэг хоёр бодисыг туршсан билээ. Эрдэмтдийн урьдчилан тодорхойлсноор шүвтрийн молекулд фосфорын молекул нэгдэхэд уреазийн ферментийн үйл ажиллагаанд саад учирч, үүссэн аммиак хоргүй болох ёстой байв. Шүвтрийн молекулд нүүрстөрөгчийг нэгтгэхэд «үхрийн гүзээний нянг» идэш хоолоор хангаж, өөрөөр шүвтрээс жинхэнэ уургийг нийлэгжүүлэн гаргах энергийг өгнө. Энэ хоёр бодис шүвтрийг бодвол хор багатай байсан бөгөөд хэрэглэхэд сайн үр дүн үзүүллээ.

	Уургийг орлогч бодисыг ашиглах өөр аргууд бас байна. Бичил амьд бие махбодуудыг ферм дээр өсгөөд дараа нь түүгээр малаа тэжээнэ. Энэ нь үнэ ихтэй, төвөгтэй, ашиг багатай боловч огт хоргүй учир зөвхөн хивэгчдийн тэжээлийг сайжруулахаар хязгаарлагдахгүй. Лабораторид карбамидаар баяжуулсан төмс дотор бичил биеийг өсгөхөд 48 цагийн дотор уургийн хэмжээ 3 дахин нэмэгдэж байв.Уургийн бодис ихтэй энэ тэжээлээр гахайг бордоход их үр дүн үзүүлнэ.

	Хивэгч амьтдын хоол боловсруулах энэ сонирхолтой онцлог нь ердийн тэжээлийг нянгийн нийлэг аргаар уургаар баяжуулж болно гэсэн дүгнэлтэд хүргэж, ойрын ирээдүйд малын тэжээлийн ихэнхийг хамтрал, сангийн аж ахуйн тэжээлийн талбайд бус завод фабрикийн цехэд үйлдвэрлэдэг болно гэдэг найдлага төрүүлж байна.


ХҮНСНИЙ ҮЙЛДВЭР

	 

	Наймдугаар сарын сүүлчээр хэдий дулаан байдаг боловч эрт бүрэнхий болж, өглөө нь өтгөн манан буугаад намар ойртсон нь илхэн байдаг. Эргэн тойрон нуруулдсан өвс сүндэрлэн, хусны өтгөн навчис дунд анхны алтлаг толбо гялтганаад, хаашаа л харвал хаяанд ирсэн намрын шинж тодорно...

	Хамтралчдын хувьд тариа хураалт явагдаж ид ажлын үе байдаг. Улс орны тариалангийн өргөн уудам талбайд өглөөнөөс орой хүртэл моторын чимээ хүнгэнэж, дэлгүүрүүдийн лангуу жимс ногоогоор дүүрч, өмнөд нутгаас усан үзэм ирдэг...

	Энэ үед ойд бүр ч сайхан. Ойн нарлаг цоорхой, хэдэн зууны настай гачуурын сүүдрээс боловсорсон жимс, судгаас мөөгний анхилуун сайхан үнэр ханхална...

	Энэ үед ан амьтад ч ургац хураах ажилдаа нэгэн адил ордог. Нөөцгүй бол хоол хүнс мууддаг өвлийн уртыг давахгүй учир адгуус амьтад бэлтгэлээ цаг алдалгүй базааж сурчээ. Бүрэнхий болж тариалангийн талбайд машины дуу намжихад оготно хулгана, үхэр зусаг гэх мэт мэрэгчид нүхнээсээ гарч, шилж авсан дээд зэргийн тариа буудайг газар доорх агуулах руугаа тасралтгүй зөөнө. Өвөл болоход үхэр зусгийн нүх бүрд 3—4 кг буудай нямбайлан хураасан байдаг. Хүйтэн болж талбайг цас хучихад нүхэнд нь дулаахан, гэдэс цатгалан, хамгийн гол нь аюулгүй учир бусдын хүчээр амьдрагч энэ бяцхан амьтад гадагш гарах шаардлагагүй болно.

	Ойн амьтад эднээс бас дутахгүй. Ойн цоорхойн хатсан гачуурын шигүү мөчирт мөөг өлгөчихсөн дайралддаг. Хэн энэ мөөгийг түүж, түүнийгээ яагаад ойд хатаадаг юм бол? Энэ бол дүрсгүй улаан шар хэрэм юм. Хэрэм ойгоор гүйж явахдаа өвөл хэрэг болно гэж энд тэнд модны хонгилд болсон самар, царсны боргоцой хийж, мөчирт мөөг өлгөдөг.

	Судалтай бяцхан жирх хушны самар нөөцлөх дуртай. Энэ бяцхан амьтны нөөцөлсөн хүнс нь өөрт нь тэр бүр хүртдэггүй нь харамсалтай. Амттайхан самар хэн бүхэнд таалагдах авч түүнийг боргоцойноос цайруулах гэдэг хүнд ажил байдаг. Тайгын эзэн майга хүрэн баавгай жирхийн хүнсний агуулахыг ухаж хялбархан цайлж, хооллохыг эрхэмлэнэ. Хэрэв эзэн нь алмайрч суувал дээрэмчин түүнийг нударчихна.

	Намар болоход сайхан өвс ургамалтай Алтайн уулсын нугад өвсний бяцхан бухал хааяагүй үзэгдэнэ. Түүнийг анхааралтай ажиглавал өвсийг аль дайралдсанаар нь бус маш нямбайлан хураасан байна. Тэгэхдээ нугад ургадаг олон янзын өвс биш зөвхөн хамгийн амттай тэжээллэг өвсийг л түүсэн байдаг. Түүний эзэн нь биеэр томгүй мэрэгчин оготно юм. Намар ойртоход энэ амьтан хадлангийнхаа ажлыг эхэлнэ. Сайн чанарын өвсний ширхгүүдийг огтлоод түүнийгээ тарааж, хатаагаад дараа нь бухалдана. Энэ хадлан нь өвөлд хүрэлцэнэ.

	Зөгий өвлийнхөө идэшний нөөц бэлтгэх ажлаа бүр хавар эхэлдэг. Нар газрын хөрсийг дөнгөж бүлээцүүлж, эргэн тойронд нь түрүүчийн цэцэг алаглаж эхэлмэгц л цэнгийн шүүс цуглуулан гал тогоондоо авчирч бал бэлтгэх ажилдаа орно. Үүнийг бэлтгэнэ гэдэг тийм ч амаргүй. Их хэмжээний түүхий эд зарцуулахаас гадна тогоочийн мэргэжил хангалттай сайн байхгүй бол амттай «хоол» болж чадахгүй.

	Цэцэгээс цуглуулсан шүүс 40-60 хувийн устай байна. Зөгий түүний усыг 20 хувиас хэтрэхгүй болтол «чанана». Хүч чадал сайнтай. Эрүүл нэгэн бүл зөгий зуны туршид 150-250 кг бал цуглуулдаг бөгөөд үүний тулд цэцгийн шүүснээс 180-350 литр ус ууршуулна. Энэ хялбаргүй ажил. Цаг агаар дулаан сайхан байвал ч бас яах вэ. Агаарын температур буурахад зөгийнүүд үүр дээрээ цугларч өөрсдийн биеэр түүнийг дулаацуулдаг.

	Боловсруулсан балыг тусгай торхонд юүлж лавайгаар лацдахад «лаазтай чанамал» бэлэн болно. Зөгий өөрөө авч хэрэглэх хүртэл бал тэндээ хадгалагдсаар байна. Хэрэв түүнийг сайн боловсруулсан бол муудаж чихэрждэггүй.

	Зөгийн балыг цаад зах нь хэдэн жил хадгалж болохыг эрдэмтэд тайлбарлаж чадаагүй байна.

	Хоол хүнсний аливаа зүйл, ялангуяа жимсний чанамал, консервыг муудуулдаг гол буруутан нь ерөнхийдөө бичил биетэн юм. Иймээс тэднийг удаан хугацааны буцалгагчаар устгаж, гаднаас бичил биетнийг оруулахгүйн тулд савыг битүүмжилдэг. Зөгий балаа хамгаалахдаа буцалгах аргыг хэрэглэдэггүй. Бал нь бичил амьд бие махбодыг устгадаг ямар нэгэн бодис агуулсан байдаг ажээ. Балын энэ чанарыг ардын эмнэлэгт ашигладаг. Жишээлбэл эрт дээр үеэс зөгийн балаар шарх эмчилсээр ирэв.

	Бэлтгэсэн чанамлаа дээрэмчнээс хамгаалахад бүр ч хэцүү. Зөгий өөрийн үнэт хоолоо соргогоор манаж байдаг нь гайхмаар зүйл бишээ. Зөгийн үүрний үүдний манаач ер зүүрмэглэдэггүй. Өчүүхэн төдий аюул гарвал үй олон хамгаалагчид дайсныг тосон нисэж амь насаа үл хайрлан тулалдана. Ойн майга хөлт эзэн ч тэдний нөхөрсөг нэгдсэн дайралтад бут цохигдон ухарна.

	Зөгийтэй тэмцэлдэх тийм хүчтэн үгүй мэт санагддаг. Гэвч балын амтанд дурлахын эрхээр зориг гаргагчид бас байна. Дээрэмчид өдөр шөнө, халуун хүйтэн, бороо хурыг үл хайхран зөгийн үүр рүү хүчээр дайрч, эсвэл арга заль хэрэглэн сэм довтолно. Тэдний дотроос хамгийн жижиг дайсан болох хорхой шавж их аюултай. Тэднийг олж харж сэрэмжлэхэд тун бэрхтэй.

	Хүн бол хорхой шавжтай химийн аргаар тэмцдэг. Хүйр хорхойг нафталины үнэрээр айлгана. Мөн хорхой шавжийг ДДТ, хлорофос зэрэг хортой бодисуудаар устгана. Гэтэл зөгий химийн энэ аргыг хүний сэдэхээс олон мянган жилийн өмнө нээжээ. Байгальд хортой ургамал хэчнээн л бол хэчнээн байна. Түүнийг зөгий андахгүй бөгөөд заримаас нь шүүс авна. Ургамлын хортой шүүс зөгийг өөрийг нь алж мэдэх боловч баланд бол хорыг эзэндээ аюул болохгүй тийм хэмжээтэй нэмж өгнө. Харин хулгайч, дээрэмчид балыг амсвал үхнэ. Цагаа олсон энэхүү шавж устгалт нь зөгийн балыг элдэв дайснаас хамгаална.

	Махчин амьтдад бол хүнс хоол нөөцлөхөд нэлээд төвөгтэй. Бор шувуунаас яльгүй томхон хөхөл (сороко нут—жулан) шувуу өргөст бутны хатгуурт цох, гүрвэл, жижигхэн мэлхий шорлон түүнийгээ наранд хатаадаг. Чухамдаа идэш хоол нь илүүдэхээр ингэж байна уу? Аль эсвэл үнэхээр бэрх цагт хэрэглэнэ гэж нөөцөлж байна уу? гэдэг нь тодорхойгүй юм. Өөрийн гарын борц их идэж болдоггүй хоол юм. Жинхэнэ махан консервыг бол маш цөөхөн амьтад хийж чадна.

	Хүнс бэлтгэх гайхамшигтай аргыг шонхор зөгий нээжээ. Үнэндээ тэд өөрсдийгөө халамжилдаггүй харин хойч үедээ зориулж хоол бэлтгэдэг. Булбарай жижигхэн авгалдайнуудад нь сайн хоол-амьд амьтан хэрэгтэй бөгөөд тэднийг асарч хооллуулж сууна гэдэг ээжид нь ашиггүй учраас эх нь үр хүүхдээ тэжээдэггүй. Харин үр хүүхдээ орон байр, хүнс хоолоор хангаж өгөөд тэдэнтэй уулзаж учрахаас зайлсхийн одно.

	Хүүхдэдээ орон байр барих нь зөгийд хялбархан ажил юм. Эх нь гүн нүх ухаж, түүнийг бөглөнө. Хүнс хоолны хувьд бол үүнээс бэрхшээлтэй. Нүхэнд нь хөргөгч үгүй юм чинь хүнсийг яаж хадгалах вэ? Шонхор зөгий хоол хүнсээ консервлож сурчээ. Шонхор зөгий нь төөлүүр хорхой, аалз, цох юм уу, түүний авгалдайг олмогц эм зөгий тэр олз дээр мордчихно. (Ийм ч учраас түүнийг оросоор наездник гэж нэрлэдэг.) Тэр шавжууд түүнтэй тэмцээд нэмэргүй. Шонхор зөгий олзоо сандайлан сууж хатгасаар байгаад нөгөө амьтныг ална. Шар зөгий түүнийг нүхэндээ авчирч дээр нь хэдэн өндөг тавьж нүхийг нь бөглөөд... «баяртай хайрт хүүхдүүд минь, өөрсдийнхөө дураар амьдраарай» гээд алга болно.

	Бэлтгэж тавьсан хоол нь зөгийн өндөгнөөс авгалдай гарах хүртэл нүхэнд байх бөгөөд энэ хугацаанд ер муудахгүй. Учир нь гэвэл тэр «амьд консерв» юм. Шонхор зөгий анх түүнийг довтлон барихдаа тэд амьтны биеийн аль дайралдсан газар луу бус тухайлсан тодорхой газарт л хатгана. Зөгийн хатгуур амьтны биед шивж, мэдрэлийн тогтолцооны зангилаанд хүрч тэр рүү хор шахан мэдрэлийн саа үүсгэхээс биш бүр алдаггүй. Зарим нь зөвхөн аалзаар консерв хийнэ. Маш их аюултай тэмээн аалз хүртэл энэхүү эмгэнэлт тохиолдлоос зайлж чаддаггүй. Шонхор зөгий ширүүн дошгин энэ амьтантай учрахдаа түүнийг өөртөө болон үр хүүхдэдээ аюулгүй болгохын тулд аалзыг эхлээд «далаар нь шороодуулмагцаа» (зөвхөн эх зөгий л ингэж аймшиггүй барилдаж чадна) хортой тэмтрүүлүүдийг нь удирддаг нервийн зангилааг олж хатгана. Дараа нь аалзны бүх биеийн мэдрэлийг алдуулахын тулд хэнхдэг рүү нь яаралгүйхэн хатгана.

	Аалзтай хийх тулалдаан их аюултай учир шар зөгийн олонх нь түүн рүү өөрөө довтолж зүрхлэхгүй бусдын бэлтгэсэн консервыг хулгайлах, эсвэл бэлэн хоол дээр өндгөө аваачиж орхихыг хичээнэ. Зөгий өндгөө тавихдаа тэр нь авгалдай болоод нөгөө амьтныг идэхдээ амь насанд нь аюул болохгүй тэр хэсгээс нь эхэлж идэхээр байрлуулдаг. Иймээс зөгийн авгалдай консервын 1/2—3/4-тай тэнцэх хэсгийг идээд байхад тэр амьтан амьтай л байна.

	Иймд амьд консерв хадгалалт сайн даах бөгөөд бидний хийж байгаа консервоос илүү шим тэжээлтэй. Хүн ингэж консервлох аргыг энэ хир эзэмшээгүй байна.

	Зарим төрлийн цэнхэр ялааны авгалдайн иддэг консерв ч үүнээс дутахгүй өвөрмөц байна.

	Ялааны авгалдайгаа тэжээх консервын түүхий эд нь эх ялаа өөрөө болно.

	Энэ шавжийн амьдралыг товчхон тайлбарлая. Хавар энэ ялааны өндөгнөөс авгалдай гарна. Тэр нь хэдийд ч нас бие гүйцдэггүй боловч үр төлөө үлдээнэ.Тэгэхдээ авгалдай өндгөө гаргахгүй бөгөөд өндөг нь эхийнхээ дотор байж хөгжинө. Өндөгнөөс нь 8-13 авгалдай гарч эхийнхээ дотроос идсээр байгаад зөвхөн арьс үлдэхэд гадагш гарна. Энэ авгалдай тус бүрдээ эхийнхээ нэгэн адил авгалдай төрүүлж мөн л өөрийн биеийг тэдэндээ зориулдаг. Намрын энэ авгалдайнаас хүүхэлдэй гарч улмаар жинхэнэ ялаа болно. Бие гүйцсэн ялаа хавар өндөг гаргаж дээрх амьдрал давтагдана.

	 


ХҮЧИЛТӨРӨГЧИЙН ЭРЭЛ

	 

	Манай гараг хүчилтөрөгчөөр маш баялаг. Адгуус амьтад хүчилтөрөгчийг хүрэлцэхүйц их хэмжээгээр нөөцөлж сураагүй нь үүнээс шалтгаалжээ. Дэлхийд хэдхэн тооны амьтад хүчилтөрөгчийг мэдэгдэхүйц хэмжээтэй нөөцлөх чадвартай бөгөөд бага сага нөөцөлдөг амьтан бол бишгүй байдаг.

	Хялгасан судсанд (капиллярт) цус ердөө хоёрхон секунд оршин байх боловч энэ нь цулцангийн цус, агаар хоёрын хооронд хүчилтөрөгчийн тэнцвэр тогтооход хүрэлцэнэ. Энэ зуур сийвэнгийн (плазмын) шоо сантиметр тутамд ердөө 0,003 шоо сантиметр хүчилтөрөгч уусна. Энэ аргаар амьтныг шаардлагатай хүчилтөрөгчөөр хангана гэвэл уушгины багтаамж, түүгээр урсах цусны эзлэхүүнийг 100 дахин ихэсгэхэд хүрнэ. Ийм төслийг хэрэгжүүлэхэд маш бэрхшээлтэй нь тодорхой. Ийнхүү энгийн уусмалыг бодвол цус нь илүү их хүчилтөрөгч барьж байх аргыг байгаль сонгожээ. Биеийн эдүүд нөөцөлсөн хүчилтөрөгчийг хэрэглэх үед тэр бодис амархан ангижирч сална.

	Тийм бодис бол цусны гемоглобин бөгөөд амьсгалахад зайлшгүй шаардлагатай хоёр шинж хадгалсан байна. Уушгинд хүчилтөрөгч ихтэй цус байх үед гемоглобин хүчилтөрөгчтэй шалавхан холбоо тогтооно. Үүний үрээр шоо сантиметр цус өөртөө 0,2 шоо сантиметр буюу цусны эзлэхүүний 20 хувьтай тэнцэх хэмжээний хүчилтөрөгч авч дараа нь түүнийгээ биеийн эсэд өгнө.

	Зарим нэг эрхтэн, гол төлөв булчингуудад хүчилтөрөгчийн нөөц их шаардлагатай. Бие махбодын олонх булчингууд хэд хэдэн цагийн турш нэгэн хэвээр ажиллана. Энэ нь хөл, далавч, эрүүний булчин бөгөөд амьсгалын эрхтэн, зүрхний булчин ажлаа хэдийд ч зогсоодоггүй. Ажлын явцад булчин шөрмөсийг хүчилтөрөгчөөр хангах бараг боломжгүй. Булчин агшихад судас шахагдан түүний доторх цусыг гүйцэхийн аргагүй байдаг. Энэ үед булчин нь гемоглобины тусламжтай хуримтлуулсан нөөц хүчилтөрөгчөөр амьсгална. Энэ нь гемоглобинтэй их төстэй. Түүний ганц ялгаа нь гэвэл булчингийн гемоглобин хүчилтөрөгчийг арай хялбар шингээж, түүнийгээ бөх бат барьж, орчинд нь хүчилтөрөгч бүр бага болсон үед л түүнийг өгнө. Бүлээн цуст амьтны зүрхний булчингийн 0,5 хувийг эзэлдэг гемоглобин булчингийн нэг грамм тутамд 2 шоо сантиметр хүчилтөрөгч нөөцөлдөг. Энэ нь цусны гүйдэл зогсох тэр агшинд булчингийн хэвийн ажиллагааг хангахад хүрэлцээтэй юм.

	Усан доор удаан шумбадаг сүүн тэжээлт амьтад, усны шувууд гемоглобиныг булчингууддаа сайтар хадгалж, нэг ёсондоо хүчилтөрөгчийн агуулах байгуулсан байна. Энэ нь усанд 30—50 минутын турш шумбаж, тэр зуур хол явах боломж өгдөг. Хав гүмбараа (аллигатор) усан доор үүнээс удаан 1,5—2 цаг байж чадна.

	Манай гарагийн агаар мандалд хүчилтөрөгч маш их бөгөөд түүний зарлагыг ногоон ургамал тогтмол нөхөж байдаг. Хүмүүст хүчилтөрөгч хэзээ ч дутагдахгүй гэж бодож байв. Гэвч энэ найдлага бүтэмжгүй гэдгийг сэтгэл зовнин зөвшөөрөхөд хүрч байна.

	Одоогоос хэдэн жилийн өмнөөс Японд бүр жирийн цагт хүчилтөрөгч нөөцөлж байх шаардлага гарсан билээ. Токио болон тус орны бусад томоохон хотод авто машины хөдөлгөөн тасардаггүй учир агаарт нүүрсхүчил, бүгтрээгч хий их гарснаас хүчилтөрөгч хэдийгээр хүрэлцэхүйц байлаа ч гэсэн тэр нь амьсгалах аргагүй болдог.

	Албан үүргийнхээ дагуу байнга гадаа гудамд ажилладаг цагдаа нар ажлын нэг ээлж өнгөргөж чадахгүйд хүрсэн байна. Тэднийг хордлогод оруулахгүйн тулд хүчилтөрөгчөөр хангах шаардлага гарчээ. Хэдийнээс эхлэн японд цагдаа зогсдог чухал чухал газруудад шахсан хийтэй баллон сав тавьдаг болжээ. Одоо Токиод явуулын хүмүүст зориулан хүчилтөрөгчийн автомат төхөөрөмж тавьж байна. Хэн боловч тэр автомат руу задгай мөнгө хийж хүчилтөрөгчөөр уушгиа «салхилуулах» боломжтой болжээ.

	Хүчилтөрөгч маш бага юм уу, эсвэл огт байхгүй тийм газар дэлхий дээр цөөнгүй. Үүнд ихэнхдээ амьд биетүүд өөрсдөө буруутай байдаг юм. Ялангуяа нянгууд (бактериуд) хүчилтөрөгчийг их хэрэглэдэг. Нэг миллиграмм нян ганцхан цагт 200 шоо миллиметр хүчилтөрөгч хэрэглэх чадалтай. Гэтэл ажиллаж байгаа булчин мөн хугацаанд дөнгөж 20 шоо миллиметр, тайван байхдаа ердөө л 2,5 шоо миллиметр хүрэхтэй үгүйтэй хэмжээний хүчилтөрөгч хэрэглэнэ. Ян болон нэлээд томоохон бичил биетний идэвхт үйл ажиллагааны улмаас манай гаригийн олон бөглүү газар амьдралд тохиромж муутай болж, адгуус амьтад тэрхүү орчинд зохицох гэж янз бүрээр хувирахад хүрч байна.

	Тийм амьтдын нэг нь цахилгаант могой загас юм. Энэ том загас Өмнөд Америкийн багахан гол горхи, намагт амьдардаг. Бороо хур их орох үед гол горхи үерлэн, намаг дундуур булингарт ус урсана. Энэ ус хүчилтөрөгчөөр баялаг учир тэнд амьдардаг бүх л амьтдын амьсгалахад хөнгөхөн таатай болно. Бороо хур татарч хуурай улирал ирэхэд голын ус хурдан багасаж өөр хоорондоо муухан холбогдсон нуурууд болон хувирч, намаг хатаж эхэлнэ. Халуун орны наранд шарагдсан гүехэн шалбаагийн ургамал үхэж ялзран бичил биетэн хүчилтөрөгчийг агаараас ихээр хэрэглэж усны амьтдад амьсгалахад бэрхтэй болно.

	Гэтэл цахилгаант могой загас л хүчилтөрөгч дутагдахыг ер ажрахгүй дуртай хоолоо идэж явна. Чухамхүү энэ үед «далайн бус» усанд амьдрагчид идээшиж дассан газар луугаа тэмүүлдэг. Ийм үед цахилгаант могой загас идэш хоол эрж явдаггүй. Чанасан кофе шиг хүрэнтэн булингартсан усанд энэ загас хамрынхаа үзүүрийг ч олж харж чадахгүй. Ийм булингар усанд ямар нэг амьтныг олж барина гэдэг тохиолдол юм. Могой загас ойр хавьд чухам юу байгааг үзэж мэдэлгүйгээр тэднийг хүчтэй цахилгаан гүйдлээр алдаг.

	Могой загас бусад амьтныг өөр рүүгээ яаж татдаг вэ? Эсвэл ямар ч амьтан дурламаар усны тийм тааламжтай газарт байдаг юм уу? Тийм биш ээ. Энэхүү аюулт загас орчныхоо усыг хүчилтөрөгчөөр баяжуулдагт л учир нь оршино. 600 вольт хүртэл өндөр хүчдэлтэй болсон цахилгаан гүйдэл нь усыг хүчилтөрөгч ба устөрөгч болгон задалж чадна. Иймээс хүчилтөрөгч дутагдсан амьтад тэр рүү тэмүүлнэ.

	Цахилгаан цэнэг ялгарах үед могой загасны өөрийн нь бие доторх ус нэгэн адил задарна. Үүссэн хүчилтөрөгч нь тэр дорхноо цусаар дамжин бүх биеэр нь тарж, устөрөгчөөс чөлөөлөгдөнө. Устөрөгч нь загалмайгаар гадагш гарч, хийн бөмбөлгүүд хөөрч усны гадаргууд гардаг. Ингэж гарсан устөрөгч хийгээр индей анчид энэ аюултай махчны байгаа газрыг олж, түүнийг даруйхан устгадаг.

	Усан сангууд дахь хүчилтөрөгчийн бас нэг эх булаг нь ногоон ургамал юм. Усны амьтад хүчилтөрөгч хүрэлцээгүй бол ногоон ургамлаас тусламж авдаг. Олон тооны шавж ингэж амьдардаг. Ургамлын ойр орчимд хүчилтөрөгч илүү их байдаг учир шавж олноороо цугладаг.

	Ургамлын навч, иш дээр хүчилтөрөгчийн бяцхан бөмбөлгүүд байдгийг олж үзэж болно. Гэтэл макроплеа гэдэг цох бидний мөөг түүдэгчлэн энэ бөмбөлгүүдийг савраараа түүж, сахалдаа ойртуулдаг. Нэлээд хугацаа өнгөрөхөд тэр хийн бөмбөлгүүд алга болдгийг бодоход энэ цох сахлаараа амьсгалдаг бололтой. Хэрэв ургамлын гадаргуу дээр бэлэн хүчилтөрөгч байхгүй байвал түүнийг зүсэж тэндээс хий гарахыг хүлээнэ.

	Донициа болон макроплеа хэмээх цохны авгалдай ургамлыг шалбалж, түүнд амьсгалагч гүзээгээ наадаг. Өөр бусад шавж ургамал руу хатгуураа чивж, эсийн хоорондох зайнаас хүчилтөрөгч сордог.

	Бразилын нэгэн төрлийн төөлүүр хорхой үүнээс ч илүү аргатай. Энэ хорхой ногоон ургамлаар орон гэрээ барих бөгөөд түүнийхээ гандаж хатсан хэсгийг дахин сэлбэнэ. Өдрийн цагт үүрэнд нь хүчилтөрөгч хангалттай байх бөгөөд шөнө нь ургамлын ялгаруулж гаргадаг нүүрсхүчлийн хийнд бүтэж үхэх аюултай учир үүрнээсээ гарна.

	Сээр нуруут амьтны ходоод гэдсэнд хүчилтөрөгч өчүүхэн бага байна. Гэхдээ «наранд» уйдаж тэнд амьдрах болсон амьтад хүчилтөрөгч олж авах арга сурчээ. Адууны гэдсэнд байдаг ходоодны гуур (Овод желудочный)-ны авгалдай тийм ч муугүй зохилджээ. Энэ авгалдай бусад шавжийн нэгэн адил амьсгалын гуурст системтэй бөгөөд тэр нь газар дээр амьдардаг шавжуудыг бодвол нэлээд салбарласан арай хүчтэй. Энэ эрхтэн олон тооны том улаан эсээс тогтжээ. Эс бүрд амьсгалын системийн гуурс хүрч, протоплазм дотуур салбарлажээ.

	Энэ эрхтнүүдийн ажиллагаа одоохондоо бүрэн тодорхой бус боловч ходоодны гуурын авгалдайг хүчилтөрөгчөөр хангахад гол үүрэг гүйцэтгэдэг нь эргэлзээгүй билээ. Эсийг улаан өнгөтэй болгодог гемоглобин их хэмжээтэй байдаг нь үүнийг нотолж байна.

	Сүүн тэжээлт амьтны гэдэс ходоодонд элбэг тархсан хорхой шавжийн нэг бол хүж хорхой (аскарид) юм. Саяхан болтол энэ хорхойг хүчилтөрөгч огт хэрэглэдэггүй гэж үзэж байлаа. Гэтэл гахайн хүж хорхойн биед өөр өөр газар байрласан хоёр гемоглобин олдсон нь эрдэмтдийн сонирхлыг ихэд татсан юм. Түүний нэг нь биеийн хананд, нөгөө нь хөндийн (парентераль) шингэн дотор байлаа. Гахайн гемоглобиныг бодвол хүж хор хойн биеийн ханын гемоглобинд хүчилтөрөгч 2500 дахин, дотоод хэтийнхэд бүр 10000 дахин удаан уусаж байжээ.

	Хүчилтөрөгч л хэрэггүй юм бол хүж хорхойд гемоглобин байхын хэрэг юу байна? Хүчилтөрөгчид дуртай хоёр гемоглобин систем нь тэр амьтныг хүчилтөрөгчөөр хангах гол үүрэг гүйцэтгэдгийг онолын тооцоо харууллаа.

	Үүнээс дорд хөгжилтэй амьтан, юуны өмнө нянгууд гемоглобин үгүй учир орчноосоо хүчилтөрөгчийг идэвхтэй ялгаж авч чадахгүй. Тэгтэл хувь заяа нь эзнээ тийм газарт «цөлөх» нь олонтоо байна. Гэлээ ч нянгууд хүчилтөрөгчгүй орчинд зохицон дажгүй амьдарч чадна. Агааргүйгээр амьдардаг энэ амьтдыг анаэробууд гэж нэрлэдэг.

	Анаэробууд хүчилтөрөгчгүйгээр хэрхэн яаж амьдарч байна вэ? Харьцангуйгаар саяхан болтол энэ асуулт шийдвэрлэшгүй нууц байлаа. Гэтэл анаэробууд нь хүчилтөрөгчийг агаар мандлаас авдаггүй, органик бодисоос, зарим нян нитрит ба сульфитүүдийг ашиглан органик бус нэгдлүүдээс ч авдаг ажээ.

	Анаэробуудын амьсгалын процессын чадвар нь энэ амьтад нэмэлт хүчилтөрөгч хэрэглэхгүйгээр бодисыг өөрийн нь дотор байгаа хүчилтөрөгчөөр исэлдүүлдэгт оршино. Бодисыг исэлдүүлэхийн тулд хүчилтөрөгч нэмж өгөх, устөрөгчийг нь салгаж авах хоёр ялгаагүй юм.

	Устөрөгч нь салж ялгарснаас үүсэх процессыг исэх гэнэ. Исэх үед органик бодис задарсны улмаас исэлдсэн ба дахин сэргэсэн бодис үүсэж, хүний биед зайлшгүй хэрэгтэй эрчим чөлөөлөгдөнө.

	Нэг эст амьтан дээр тохиолддог элсэлтийн тодорхой хэлбэр бол глюкозын молекулыг этилийн спиртийн хоёр молекул, нүүрсхүчлийн хийн хоёр молекул болгож задлах явдал юм.

	Олон эст амьтанд бол нүүрсхүчлийг, өөрөөр хэлбэл сахрын молекулыг анхныхаа бодисыг бодвол эрчим багатай сүүний хүчлийн хоёр молекул болгон задалдаг сүүний хүчлийн элсэлт өргөн тархжээ. Нүүрсхүчлийн задрал нь шууд явагдахгүй, харин сахрын молекул дахь нүүрсхүчлийн дотоод атомын дэргэд байсан хүчилтөрөгч гадаад атом руу шилжиж эрчим ялгарч гарах үндэс болдог олон цуврал урвалаар явагдана.

	Электрон нэмж өгөх замаар эсгэдэг арга байдаг бөгөөд амьд бие түүнийг ашиглах боломжтой эсэхийг эдүгээ муу судалжээ.

	Амьд бие элсэлтийн аргаар эрчим олж авах боломжтой юм бол агаараас хүчилтөрөгч авахын хэрэг юу байна? Үүний шалтгаан олон. Элсэлт нь бодисыг бүрэн гүйцэд исэлдүүлдэггүй учир эрчим ялгарах нь бага байна. Хэрэв бид нэг грамм-молекул глюкозыг нүүрсхүчлийн хий ба ус болтол исэлдүүлбэл 673 килокалори эрчим гарна. Гэтэл глюкоз этилийн спирт ба нүүрсхүчлийн хий болох исэлтээр үүнээс 27 дахин бага буюу 25 килокалори эрчим гарна. Ийм учраас адил хэмжээний эрчим гаргаж авахын тулд агааргүй орчинд амьдрагчид (анаэроб) агаартай орчинд амьдрагчдыг (аэробуудыг) бодвол 27 дахин их глюкоз зарцуулах хэрэгтэй болдог. Энэ бол их зөрөө бөгөөд байгаль ийм үрэлгэн байдалтай эвлэрч чадсангүй.

	Нөгөө нэг шалтгаан нь элсэлтийн явцад бие махбодод хортой этилийн болон бутиулын спирт, сүүний болон тосны хүчил, ацетон гэх мэт бусад олон янзын бодис ялгардагт оршино. Түүнээс зайлж гарахад тийм ч хялбаргүй.

	Амьсгалын явцад шатдаг хий үүсэх нь цөөнгүй байна. Бичил бие махбодууд устөрөгч ялгаруулж гаргах нь олонтоо байдаг. Өвсөн тэжээлт амьтны гэдсэнд байдаг нянгууд ч ингэж амьсгалдаг. Олон эст амьтны дотроос зарим төрлийн ялааны авгалдай их хэмжээний устөрөгч ялгаруулдаг. Зарим амьд бие махбодууд устөрөгчөөс гадна метан болон энэ хир мэдэгдээгүй, тэгэх тусмаа өөрөө шатдаг хий гаргадаг. Усны ёроолын лагт хуралдсан хийн бөмбөлгүүд хөөрч усны гадаргуу дээр цэнхэр дөл гарган шатахыг харахад тун ч сонин сайхан.

	Амьтад амьсгалах аргаа хэрхэн яаж өөрчилж, хүчилтөрөгчгүй орчинд яаж амьдардаг болов оо? Энэ хялбархан ажээ. Дэлхий дээр амьдрал үүсэж байх үед чөлөөтэй хүчилтөрөгч бага байсан учир анхны амьд биеүд арга буюу агааргүй орчинд амьдрагчид (анаэробууд) болжээ. Агаар мандалд хүчилтөрөгч их болсон тэр үеэс адгуус амьтад эрчим хүчний бүтээгдэхүүнийг бүрэн дүүрэн ашиглаж сурчээ. Гэвч анаэроб маягийн амьсгалалд алга болсонгүй үе улиран удамшсаар өнөөдрийг хүрчээ. Бүх амьтанд эрчим ялгарч чөлөөлөгдөх анхны үе хүчилтөрөгчийн оролцоогүйгээр явагддагийг энэ бүлгийн эхэнд өгүүлсэн билээ. Агаарт орчинд амьдрагч (Аэроб) амьтад хүчилтөрөгч олдохгүй тийм газар эргээд очих болохдоо бүрэн исэлдээгүй бүтээгдэхүүнийг хоргүй болгодог хуучныхаа аргыг эргэн санаж, хүнсний бодист байгаа эрчмийг зугуухан хэрэглэх төдийгөөр хязгаарлагджээ.

	Дэлхийн агаар мандалд хүчилтөрөгч маш бага байсан үед манай гараг дээр амьдрал үүснээ. Иймээс амьд бие махбодууд хүчилтөрөгч дутагдалтай орчинд зохицсон нь гайхмаар зүйл бишээ. Хэдийгээр бид ажигладаггүй ч гэсэн хүчилтөрөгчийн илүүдэлтэй нөхцөлд байдаг амьтад бие махбодод явагдаж буй исэлтийн идэвхжилийг тогтоож, хэдийд ч дөл авалцахад бэлэн «түймрийг» унтраадаг нь үүнээс ч сонин юм.

	Хүрээлэн буй орчин дахь хүчилтөрөгчийн хэмжээ тогтмол бөгөөд өөрчлөгдлөө ч гэсэн багасах хандлагатай байна. Иймээс адгуус амьтад хүчилтөрөгчийн хүрэлцээгүй байдалтай тэмцэх янз бүрийн аргатай атлаа хүчилтөрөгчийн илүүдлээс хамгаалах арга ер алга.

	Цэвэр хүчилтөрөгчөөр амьсгалахад хорддогийг одоогоос зуугаад жилийн өмнө Бер илрүүлжээ. Энэ нь эрдэмтдэд тун санамсаргүй зүйл байсан учир түүнд итгэсэнгүй. Берийн  хэрэглэсэн хүчилтөрөгчид ямар нэг хортой бодис байсан гэж бодож байв. Хүчилтөрөгчийг хэчнээн хянуур сайн цэвэрлэлээ ч гэсэн туршилтыг олон дахин хийхэд түүгээр удаан амьсгалсан амьтан үхэж байв.

	Хүчилтөрөгчийн хордлогыг сонирхох болсон нь тохиолдлын хэрэг бишээ. Усанд шумбах албаны аюулгүй байдлыг хангахын тулд энэ асуудлыг судлах шаардлага гарчээ. Хүн цэвэр хүчилтөрөгч бүхий орчинд ердөө л нэг хоног хиртэй амьд байж чадна. Цэвэр хүчилтөрөгчөөр удаан амьсгалахад хатгалгаа (пневмония) үүсэж гол чухал эрхтэн, эс эдүүдэд хүчилтөрөгч дутагдаж амьсгаа боогдож бүтэж үхдэг нь гайхмаар. 2—3 атмосфер даралттай хүчилтөрөгч бүхий орчинд хүн 1,5—2 цагаас хэтрэхгүй хугацаанд тэсэх бөгөөд үүнээс цааш бол хүчилтөрөгчид согтон хөдөлгөөний удирдлага алдагдаж, анхаарал сарнин, ухаан балартана.

	Хүчилтөрөгч дутагдалтай нөхцөлд амьдардаг амьтдад бол бүр ч хортой. Хүний гэдэсний цагаан хорхойг устгахдаа үүнийг үндэслэдэг. Гэдсэнд орсон хүчилтөрөгч нь хүнд хоргүй, харин цагаан хорхойд бол маш их аюултай.

	Хүчилтөрөгч илүүдэх нь зөвхөн амьтан төдийгүй ургамалд ч аюултай. Ургамал агаар мандлыг хүчилтөрөгчөөр хангаж байдаг атал агаар ургамалд тун ч тохиромжгүй. Агаар дахь нүүрсхүчлийн хий ургамалд дутагдаж, хүчилтөрөгч ихэсдэг. Агаар мандалд хүчилтөрөгчийн эзлэх хувийн аравны нэгтэй тэнцэх 2%-ийн хүчилтөрөгч бүхий орчинд фотосинтез мэдэгдэхүйц саатан удааширдгийг сүүлийн үеийн судалгаа харууллаа. Хэрэв хүчилтөрөгч бага байсан бол ургамал улам хурдан ургаж дэлгэрдэг байсан.

	 


ЗҮРХ ЯДРАХ ЭРХГҮЙ

	 

	Хүний зүрх үр тогтсоноос хойш 18 дахь хоногт буурцганаас томгүй үр хөврөл дотор цохилж эхлээд насан эцэслэтэл ер зогсдоггүй. Зартай залхуу амьтны зүрх хүртэл ажлаас хэдийд ч хойш суулгүй нэгэн хэвээр ажилладаг. Ийм цорын ганц эрхтэн юм. Жинхэнэ цустай ч болж чадаагүй, гуравхан долоо хоног болсон өчүүхэн цогцос-хүний үр хөврөлийн зүрх секундэд нэг удаа цохилно гээд бодоход тун ч сонин. Дараагаар хүүхэд эхээс мэндлэх үед зүрхний цохилт олширч минутад 140 цохилдог болно. Энэ бол зүрхний цохилтын дээд туйл бөгөөд аажмаар цохилт нь буурч нас бие гүйцсэн хойно тайван байхад 76 цохилдог болно. Зуу наслахад хүний зүрх 5 миллиард орчим цохилдог.

	Энэ тооноос үзвэл юуны түрүүнд зүрх огт ядардаггүй бөгөөд эрүүл л байвал оногдсон ажлаа секундийн төдий ч хойш тавилгүй хийдэг нь сонирхол татна.

	Хүний хувьд бодисын солилцоо тийм ч сайнгүй байдаг. Харин бүлээн цуст жижиг амьтны бодисын солилцоо нэлээд сайн.

	Ийм учраас жижигхэн амьтад том биетэй амьтдыг бодвол биеийнхээ жингийн грамм тутамд нэлээд их дулаан өгөх шаардлагатай байдаг. Ийм амьтдын бодисын солилцооны чадвар сайн учир зүрх нь хүнийхийг бодвол илүү эрчимтэй ажиллах шаардлагатай байна. Үнэхээр ч амьтны бие жижиг байх тутам зүрхний нь цохилт олширно. Жишээлбэл 150 тонн хүнд халим загасны зүрх минутад 7, гурван тонн хүнд зааных 46 удаа цохиж байхад муурынх (1,3 кг) 240 удаа, 8 грамм жинтэй өдөрж хөх бух гэдэг бяцхан шувууны зүрх минутад 1200 удаа цохилдог.

	Зүрх ийм аясаар ажилладгийг юу гэж тайлбарлах вэ? Юуны өмнө зүрх зогсоо зайгүй ажилладаг гэдэг ойлголт төдийлөн зөв бишээ. Зүрхний булчин ойр ойрхон зугуухнаар амардаг. Хүний зүрхний цохилт 0,49 секунд үргэлжлэх бөгөөд хүн тайван байвал зүрхний цохилт бүрийн дараа 0,31 секундийн завсарлага гардаг. Зүрхний бүх хэсгүүд нэгэн зэрэг ажилладаггүй учир үнэн хэрэг дээрээ амрах цаг үүнээс ч их юм.

	Зүрхний мөчлөг тосгуурын агшилтаас эхлэх бөгөөд энэ үед ховдол нь амарч байна. Дараа нь ховдол агшиж тосгуур амарна. Тосгуур нь 0,11—0,14 секунд агшиж 0,66 секунд амрах бөгөөд энэ нь хоногт 3,5—4 цаг ажиллаж 20 цаг орчим амарна гэсэн үгээ. Ховдлын агшилт үүнээс арай удаан 0,27—0,35 секунд ажиллаад 0,45— 0,53 секунд амрах буюу өөрөөр хоногт 8,5—10,5 цаг ажиллаж, 13,5—15,5 цаг амарна.

	Бяцхан шувуудын зүрх ч гэсэн яаж ийж байгаад амарчихдаг. Ийм шувуудын зүрх хурдан цохилдгийнхоо хирээр ойр ойрхон амарна. Номин хөх бухын зүрх минутад 1000 цохилж байх үед тосгуур нь 0,014 секундэд нэг удаа цохилж, 0,046 секунд амарч, ховдол нь 0,024 секунд ажиллаж 0,036 секунд амарна. Өөрөөр хэлбэл зүрхний тосгуур нь хоногт ердөө 5 цаг 40 минут ажиллаж, 18 цаг 20 минут амарч, ховдол нь 9 цаг 36 минут ажиллаж, 14 цаг 24 минут буюу хүний зүрхнээс дутуугүй амардаг.

	Хүн зүрхнийхээ тайван байх хугацааг уртасгаж, ажиллах нөхцөлийг нь нэлээд сайжруулах боломжтой. Эмнэлгийн судалгаанаас үзэхэд дасгал сайн хийсэн тамирчны зүрх тайван байх үедээ бусад хүнийхийг бодвол бага ажиллах бөгөөд цохилт нь 40, бүр цаашилбал 28 хүртэл цөөрдөг ажээ.

	Зүрх өөртөө оногдсон дааж давшгүй ажил хийхийн тулд зөвхөн амрах төдийгүй сайн хоол тэжээл-хүчилтөрөгч хүрэлцэхүйц авах шаардлагатай. Иймээс дээд зэргийн хөгжилтэй амьтны зүрх, цусны судасны хүчирхэг системтэй байна.

	Доод зэргийн хөгжилтэй амьтад зүрхэндээ тэжээл өгөх арга замыг эрж хайсаар байв. Цэрэг хүний зүрхэнд очдог судас ходоодны нь дундуур гарсан байдаг гэсэн Наполеоны цэцэн үгийг байгаль хэдэн миллиард жилийн өмнө урьдчилан тодорхойлжээ. Жишээлбэл хос хавтаст хясааны бүдүүн гэдэс зүрхэн дундуураа гарсан байна. Хясааны гэдэс яагаад зүрхнийхээ ховдлыг дайрч гарах болов оо гэдэг нь энэ хир тодорхойгүй юм. Тэгэхдээ энэ бол цусанд тэжээлийн бодис өгөх хамгийн хялбар арга бөгөөд голлож зүрхний булчингийн тэжээлийг ч сайжруулдаг байж болзошгүй.

	Зүрх судасны системийн үндсэн үүрэг нь бие махбодын цэг бүрд хэрэгцээт бүх зүйлийг хүргэхэд оршино. Зарим бодис цусан дотор өөрөө хөвж. нөгөө хэсэг нь тухайлбал гемоглобинд наалдан явна. Хүний цусны шоо миллиметр тутамд ийм зөөгч 4,5—5 сая буюу нийтдээ

	35 000 000 000 000 ширхэг байна. Гемоглобин маш жижиг ердөө 8 микрон хэмжээтэй боловч түүнийг тэмээн жин шиг цуваа болговол дэлхийг бүслүүрээр нь долоо дахин орооно. Дэлхийн хамгийн том амьтан-халим загасны цусны бүх гемоглобиныг ингэж жагсаавал нар хүрэхээр урттай хэд хэдэн цуваа болно.

	Амьтны биеийн тээврийн систем гэнэтхэн үүсэж буй болсон зүйл бишээ. Амьд бодисын нэгээхэн хэсэг анхлан биеэ даасан нэгэн эст амьтан болж уснаас бүрхүүлээр тусгаарлагдмагц бие махбодын доторх тээврийг байгуулах асуудал байгальд тулгарчээ. Үүнийг төдхөн шийдэв. Байгаль, эсийг нэгэн бичил далай мэтээр бүтээж, түүнд урстал буй болгожээ. Хөгжлөөрөө бүдүүлэгт орох эсийн дотоод тээврийн энэ систем олон эст амьтан, тухайлбал бидний бие цогцост ч үлджээ. Хүний биеийн ямар ч эсийн сийвэн (протоплазм) хөдөлгөөнтэй бөгөөд бидний мэдрэлийн эс дотор ч сийвэнгийн урсгал байна.

	Олон эст амьтад нэлээд нарийн систем буй болгожээ. Түүнээс хамгийн хялбар нь амьдран байгаа орчныхоо усыг ашигладаг хөвөн биетэн (губки) юм. Далайн урсгал найдваргүй учир хөвөн биетэн жижигхэн сормуусаараа усыг өөрийнхөө биеийн сүв, сувгуудаар албадан оруулж, түүгээр тэжээл болон хүчилтөрөгчийг биеийнхээ бусад хэсгүүдэд хүргэдэг.

	Дээд зэргийн амьтад далайн уснаас бүрэн тусгаарлагдсан учир тээврийн хэрэгцээг дотоодынхоо «цөөрмөөр» хангадаг. Одоо үед хэвлэ хөлт хясаа л хамгийн их «цөөрөмтэй» амьтан бөгөөд биеийнх нь жингийн 90 хувь цус юм. Шавжийн авгалдайн цус биеийнхээ жингийн 40 хувь, бие гүйцсэн шавжийн 25 хувь, шувуу болон сүүн тэжээлт амьтных 7—10 хувь байна. «Усан сан» хамгийн багатай амьтан бол загас бөгөөд биеийн нь жингийн 1,5—3 хувь нь цус байна.

	Амьтны биеийн энэхүү «цөөрөм» бага байх тутам нэг янзын шингэнийг олон дахин хэрэглэхийн тулд түүнийг хурдан урсгаж аль болох эрчимтэй ашигладаг. Шавжуудын цус 30—35 минутад биеэрээ нэг бүтэн эргэдэг нь гайхмаар юм бишээ. Хүн ингэж чадахгүй. Бидний цус ердөө л 23 секундийн дотор биеэр нэг бүтэн эргэх бөгөөд хоногт 3700 гаруй эргэдэг. Энэ ч бас дээд хязгаар бишээ. Нохойн цус биеэр нь нэг бүтэн эргэхдээ 16 секунд, туулайных 7,5 секунд, жижиг амьтных үүнээс ч бага хугацаанд гүйнэ.

	Сээр нуруутан амьтны хувьд бол «цөөрөм» нь маш том атлаа түүний нь «ус» бага учраас их төвөгтэй. Хүний бүх судасны нийт урт 100 мянган километр. Үүний ихэнх хэсэг нь хоосон байдаг. 7—10 литр цус хаанаа ч хүрэхгүй тул зөвхөн хүчлэхгүй ажиллаж байгаа эрхтнүүдийг чухалчлан хангадаг. Иймээс бие махбодын олон систем нэгэн зэрэг хүчлэн ажиллаж чаддаггүй. Хоол цадтал идсэний дараа хоол боловсруулах эрхтэн эрчимтэй ажиллаж цусны ихэнх хэсэг тэр рүү очиж, уураг тархины хэвийн ажиллагаанд цус дутагдаж эхлэхэд бид нойрмоглодог. Биеийн доторх «цөөрмийн усыг» урсгахын тулд хөвөн биетний сормууст багажийг бодвол өөр зохион байгуулалттай байгууламж хэрэгтэй болж,булчингийн шахуурга илүү үр дүн үзүүлжээ. Энэ нь эхлээд нэлээд хялбар байгуулалттай зүрх болох лугшигч судас байв. Зүрх нь цусан тунгалгийг (гемолимф) бүр нарийн судлуудаар шахаж, цус улмаар эд, эсийн завсар зайгаар орж, эргээд лугшигч судсанд орно. Тийм явцуухан системд цусны зөв зохистой эргэлтийг зохион байгуулахад маш бэрхшээлтэй учраас сээр нуруугүй амьтны тэргүүн зэргийн төлөөлөгч болох шавжин зөвхөн шахах төдийгүй сорох байгууламж үүсжээ. Иймээс зүрх нь далавч маягийн тусгай булчинд чөлөөтэй өлгөөстэй байх бөгөөд булчин түүнийг тэлж даралтыг багасгахад эд эсэд байгаа шингэнийг сорно.

	Лугшигч судас хүч багатай учраас доод зэргийн хөгжилтэй амьтанд ийм насос олон байна. Чийгийн улаан хорхойн бүх биеийн нь дагуу байгаа лугшигч судаснууд цусыг биеийн төгсгөлөөс толгой руу нь шахаж хөөнө. Цус замдаа хажуугийн салбарласан судлуудаар орно. Зүрхний үүрэг гүйцэтгэгч энэ лугшигч судаснууд цусыг бүр нарийн судлуудаар шахна. Энэхүү олон тооны зүрх нь дур дураараа ажиллана.

	Дээд зэргийн хөгжилтэй амьтдын хувьд бол гадаад шингэн орчин төдийгүй биеийнхээ дотоод шингэнээс битүүрсэн эргэлтийн системээр тусгаарлагдах нь илүү ашигтай байжээ. Гэхдээ энэ нь бүх зорилгыг хангаж чадсангүй. Сүүн тэжээлтнүүдийн биеийн доторх гол урсгал болох-зүрх судасны систем битүү боловч эд эсийн хоорондоос тунгалаг шингэн урсаж ирдэг өдий төдий судас (лимфийн судас) түүнд нийлдэг.

	Үүний үрээр эд, эрхтнүүд биеийн дотоод дахь шингэн нэвтэрч орохоос хамгаалагдахын зэрэгцээ өөртөө байгаа шингэнийг энэ урсгалд нийлүүлэх боломжтой болжээ. Дотоод шингэний энэхүү зохилдоо нь маш харьцангуй ойлголт гэдэг нь тодорхой. Хана нь тун нимгэн, цусны даралт их байдаг артерийн (тараагч) хялгасан судаснаас эсийн зай завсарт тодорхой хэмжээний шингэн нэвчин орно.

	Хэрэв уургийн даралт (онкос даралт) байхгүй байсан бол ус үүнээс ч их хэмжээгээр нэвчиж судаснаас гадагш гарах сан билээ.

	Тайван байх үед судаснаас эдэд бага хэмжээний ус нэвчих бөгөөд тэгэхдээ сийвэнгийн уургийн даралтаас цусны даралт бага байдаг вений (хураагч) хялгасан 

	судгуудын ханаар буцаад орно. Шингэнийг вений хялгасан судгуудаар дамжин ай савдаа буцаж орохыг шаарддаг хүч нь, шингэнийг артерийн хэсгийн хялгасан судгуудаар эдийн завсар зайд гаргадаг хүчнээс хоёр дахин хүчтэй байдаг учраас гарсан шингэн өчүүхэн ч үлдэлгүй цөм эргэж орно.

	Бие махбод, эд эрхтэн ажиллаж байх үед байдал шал өөр байна. Энэ үед артерийн хялгасан судсанд дахь цусны даралт нь судасны хана ус байтугай, уургийг ч тогтоон барьж чадамгүй их болдог. Вений хялгасан судгуудад цусны даралт хангалттай өндөр хэвээр байх бөгөөд харин уураг алдсанаас болж уургийн даралт (онкос даралт) багасахад шингэний тогтвортой байдал алдагдан, цусны урсгалд эргэж орох боломжгүй болоход ганцхан тунгалгийн тогтолцоо л тусална. Ийм учраас тунгалгийн тогтолцоо нь хотын гудамж талбайг үерийн уснаас хамгаалдаг тогтолцоотой адил үүрэг гүйцэтгэдэг.

	Цусны эргэлтийн битүү тогтолцоо нь зүрхний хийх ажлыг хөнгөвчилдөг мэт санагдаж магадгүй. Үнэндээ тийм бишээ.

	Цусыг хялгасан судас болон жижиг артериудад шахахад багагүй хүч хэрэгтэй. Артерийн судас салбарлахын хирээр түүний хөндлөн огтлолын талбай нэмэгдэж судаснаас цус урсан гардаг аортын хөндлөн огтлолоос 800 дахин их болж үүний улмаас эсэргүүцэл нь нэмэгдэнэ. Учир нь бидний биед нийтдээ 60—80 мянган километр урт, 100—160 миллиард ширхэг хялгасан судас байна. Амьдралын туршид хүний зүрх галт тэрэгний бүхэл бүтэн цувааг Европын уулсын өндөр оргилуудын нэг, далайн түвшнээс дээш 4810 метр өргөгдсөн Монбланы оройд гаргахтай тэнцэх ажил хийдэг гэж оросын нэртэй физиологич И. Ф Цион тооцоолсон билээ.

	Харьцангуй тайван байгаа хүний зүрх минутад 6 литр буюу өдөрт 6—10 тонноос наашгүй цус шахна. Амьдралын туршид 150—250 мянган тонн цус бидний зүрхээр орж өнгөрдөг. Гэхдээ хүн зүрхнийхээ энэ хүч тэнхээгээр сайрхаж хараахан чадахгүй.

	Том жижиг амьтдын зүрхний гүйцэтгэж буй ажлыг шууд харьцуулахад бэрхтэй боловч эрдэмтэд нэг минутад биеийн жингийн 100 грамм бүрд ноогдох цусаар хэмждэг. Нарийн шинжилгээнээс үзэхэд хөдөлгөөнгүй 

	болхи эмгэн хумсны зүрх хүний зүрхтэй нэгэн ижил ажил гүйцэтгэх бөгөөд ихэнх адгуус амьтны зүрх хүнийхээс эрчимтэй ажилладаг ажээ. Нохойн зүрх хүний зүрхийг бодвол хоёр дахин их, муурынх бүр арав дахин их цус сорж шахна.

	Иймээс тэр амьтдын артерийн судсанд нэлээд их даралттай байдаг. Бүр жижиг амьтад, тухайлбал тэмээлзгэнийн авгалдай болон мэлхийн артерийн даралт мөнгөн усны баганын 30—38 миллиметр хүрэх ба ихэнхдээ үүнээс ч өндөр байна. Найман хөлт нюумрынх (осьминог) мөнгөн усны баганын 60 миллиметр, хархных 75, хүнийх 160—180, адууных бүр 200 миллиметр байна.

	Ерөнхийдөө амьтны бие томрох тутам цусны даралт нь төдийнхтэй ихэснэ. Энэ нь ялангуяа хурдан өсөж томордог могой загас, аварга загас болон бусад загасанд тодорхой харагддаг. Могой загас юм уу, аварга загас урт болох тутам цусны даралт их болно. Гэвч энэ зарчимд бага зэрэг гажилт байна. Жишээлбэл азарган тахианы судсанд дахь даралт адууныхтай тэнцэнэ. 600— 700 килограмм жинтэй цэнхэр халимын зүрх хэчнээн муу ажиллалаа ч гэсэн миллиард дахин хөнгөн буюу 0,15 грамм жинтэй гүз шувууныхаас хамаагүй их ажил хийх нь тодорхой юм. Зөв дүгнэлт өгөхийн тулд мэргэжилтнүүд зүрхний 1 грамм булчингийн гүйцэтгэх ажлыг харьцуулж үздэг. Ингээд үзэхэд хүнд зүрхээрээ сайрхан бахархах зүйл гардаггүй. Бидний зүрхний нэг грамм булчин 4000 г/см ажил гүйцэтгэх бөгөөд энэ нь эмгэн хумсны зүрхний гүйцэтгэж буй ажилтай тэнцүү юм. Мэлхийн зүрх хүнийхийг бодвол 3 дахин, туулайных 5 дахин, цагаан оготнынх 12 дахин эрчимтэй ажилладаг.

	Газар дээр амьдардаг ихэнх амьтдын биеийн байрлал хэвтээ чигтэй байдаг учраас хамгийн чухал хоёр эрхтэн болох уураг тархи, зүрх хоёр нь газраас дээш нэг түвшинд оршдог. Энэ бол их ашигтай. Яагаад гэвэл уураг тархийг цусаар хангахын тулд илүү хүч зарахгүй. Уураг тархи нь зүрхнээсээ нэлээд дээр байдаг хүн юм уу, тархи нь зүрхнээсээ 2—3 метр дээр оршдог анаашны хувьд байдал өөр юм. Иймэрхүү амьтдын (үүнд тахиа, шувуу, хүн, анааш гэх мэт) цусны даралт их байх шаардлагатай.

	Ерөнхийдөө хэвтээ чигтэй байдаг амьтад уураг тархийгаа хэвийн хэмжээнээс илүү цусаар хангаж чадахгүй. Хэрэв туулай юм уу, могойг толгойг нь дээш нь босоо байрлалаар байлгавал төлөлгүй уураг тархинд нь цус дутагдаад «ухаан алдана». Үүнээс бүр эсрэг байдлаар, өөрөөр хэлбэл толгойг нь зүрхнээс нь нэлээд доор түвшинд байлгахад энэ амьтдад бүр ч тохиромжгүй.

	Зүрх судасны системд мэдэгдэхүйц эсрэг тэсрэг шинж чанарууд хадгалагдсан байдаг. Нэг талаас бие махбодыг цусаар тогтмол хангахын тулд өндөр даралт зайлшгүй хэрэгтэй. Нөгөө талаас даралт их болох тутам учрах аюул осол их болно. Ямар нэгэн тодорхой үед энэ систем нь доторх даралтаа барьж дийлэхгүй болж болзошгүй. Хэрэв томоохон судас задарч хагарвал цус хүчтэй гарч үхэлд хүргэнэ.

	Цусны даралтыг хэмжээнд нь тогтмол барьж байдаг хяналтын тусгай эрхтэн (Барорецепторууд) байна. Түүний зарим нь аортын судасны дугуй, тархинд цус хүргэдэг гүрээний судасны каротид хөндий, зүрхний тосгуур болон өвчин мэдрэх нервийн төгсгөлүүдэд байрласан байдаг. Даралт өчүүхэн төдий ч өөрчлөгдвөл энэ «багажууд» уртавтар тархинд дохио өгнө. Даралт нь зөвхөн зүрхний ажиллагаа төдийгүй судасны тусламжтайгаар хэвийн байдалд ордог. Жижиг судасны хана өөрийн нүх сүвийг хялбархан өөрчилдөг булчинтай байна. Тэр нь агшихдаа цусны гүйдэлд мэдэгдэхүйц саад хийхийн зэрэгцээ даралтыг ихэсгэх ба тэлэхдээ даралтыг хэт их бууруулж, цусны эргэлтийг алдагдуулахад хүргэнэ.

	Зүрх халуун хүйтэн ялгалгүй, өдөр шөнөгүй зогсоо зайгүй ажилладаг. Тахианы дэгдээхийн 29 цаг болсон үр хөврөлийн өчүүхэн эсийн дотор зүрх цохилж шингэнийг аль нэг тийш нь шахдаг. Зүрхийг чухам юу ингэж цохилохыг шаарддаг юм бэ? Тахианы өчүүхэн үр хөврөлийн зүрхэнд ажиллах тушаалыг хэн өгч байна вэ? Гэтэл тэр хөврөлд маань биеийг удирдан жолоодох уураг тархи буй болоогүй байгаа шүү дээ.

	Том болж, нас бие гүйцсэн амьтдын зүрх хэдийгээр уураг тархиндаа захирагддаг ч гэсэн өөрийнхөө ажиллагааг удаан түргэн болгох зэргээр биеэ даан өөрчилж бүрэн чадна. Өнгөцхөн авч үзвэл бидний зүрх хувийнхаа идэвх санаачилгаар ажилладаг. Зүрхний энэ идэвхийг бид тэр бүр үнэлж цэгнэдэггүй явдал бий. Онцгой шим тэжээлтэй орчинд үр хөврөлийн зүрхний булчингийн ширхгийг ургуулахад тэр нь хэний ч тушаал зааваргүйгээр хуруу шил дотор нэгэн хэмээр лугшдаг.

	Хэдий тийм боловч энэхүү ажил дээд командлалгүйгээр цааш үргэлжилж чадахгүй. Хархны хөврөлийн зүрхний тусгай хэсгүүд дээд командлал буй болох хүртэл бие биеэс огт хамаарахгүй тус тусдаа цохилно.

	Шувуу болон сүүн тэжээлт амьтны зүрхний удирдлага нь түүний онцгой хэсэг болох синоаурикуляр зангилаа гэж нэрлэгдэх тус газарт байрлана.

	Зүрхний булчинд нервүүд байхгүй бөгөөд удирдлага, тушаал заавар нь булчингийн ширхгүүдээр секундэд 1 метр хурдтай тардаг. Энэ хурд зүрхний тосгуурын хэвийн ажиллагаанд хангалттай. Зүрхний нэлээд томоохон ховдол арай шалмаг ажиллаж сэрлийг 5—6 дахин хурдан хүргэдэг Пуркиний ширхгийг шаардана.

	Бүх адгуус амьтны зүрх нь нэгэн хэмийн ажиллагааг зохицуулагч удирдлагын ганц төвтэй байна. Хэрэв энэ төв олон байвал аль ч учраа олохгүй будчихад хүрнэ шүү дээ. Гэхдээ хачин тохиолдол бас бий. Хивэлтээс (асцит) болон зарим нэг хорхойд нэгэн хэмийн ажиллагааг жолоодогч төв хоёр байх ба түүний төгсгөл бүхэнд лугшигч судас байна. Ийм амьтны цус хоёр зүг ээлжлэн урсана.

	Сээр нуруутан амьтны зүрх өөрийн автоматжуулалттай байдаг учир зүрхийг биеэс гаргаж авсан үед ч ажиллаж чадна. Зүрх судасны бүх шинэ эмийн анхны туршилтыг мэлхийн хөндийрүүлсэн зүрхэнд хийдэг. Хэрэв туршилтыг зөв хийж чадвал зүрх ийм байдалд ажиллах чадвараа хэдэн цагийн турш хамгаална.

	Зүрхний ажиллагаа зогссоноос болж л үхдэг гэсэн ойлголт эрт дээр үеэс газар авчээ. Үнэндээ тийм биш юм. Оросын эмч Андреев дөнгөж сая төрөөд эндсэн хүүхдийн зүрхийг 4 хоног лугшуулж ажиллуулсан билээ.

	 


ТҮЛШ ХААНААС АВДАГ ВЭ?

	 

	Манай дэлхий нарны аймгийн бусад гарагтай адил олон янзын уур амьсгалтай. Антарктидад —88 градус хүртэл хүйтэрдэг газар байхад Африкт +55 градус хүртэл халуун болох нь цөөнгүй. Ийм байдал дэлхийн бөмбөрцгийн цөөхөн районд тохиолдоно. Манай гарагийн уур амьсгал ерөнхийдөө тохиромжтой. Ийм ч учраас ихэнх адгуус амьтдын амь халуун 0—40 градус байдаг бололтой. Энэ нь боломжийн өргөн хязгаар боловч олонх амьтан, ургамлын амьдралд бас л хомсдож байна.

	70-90 градусын халуун усны ундаргад ургадаг замгууд байдаг. Туйлын мөнх хөлдүү цас мөсөн дотор ч амьдрал байна. Энэ гайхалтай нээлтийг одоогоос 200 гаруй жилийн өмнө туйл судлагч Сосюрийн хайгуулын анги хийсэн юм. Тэгэхэд өөр зүйл эрдэмтдийн сонирхлыг татаж байв. Хайгуулын анги цусан улаан өнгөтэй цасаар хучигдсан район олсон нь хамгийн тайван хүмүүсийн сэтгэлийг догдлуулжээ.

	Цасны энэхүү ер бусын өнгөний учир төдөггүй тайлагдав. Тэр нь усны өчүүхэн жижиг замгийн өнгө байсныг илрүүлэв.

	Сүүлд цасны «хламидомонада» гэж нэрлэсэн энэ замаг Арктик, Антарктид болон өндөр уулсын мөнх цаст оргилууд, Кавказаас ч олджээ. Эрдэмтэд эдүгээ цас мөсөнд байнга ургадаг 140 төрлийн ургамал олжээ. Түүний олонх нь ягаан, улаан хүрэн буюу ногоон байх учир цасыг тийм өнгөтэй болгодог.

	Цасны «хламидомонад» ургахад нарны гэрэл, хүйтэн хоёр хоёулаа шаардлагатай. Ийм учраас энэ замаг туйлын бүс, өндөр уулсын оргилд их ургадаг. Эрдэмтдийн сонирхлыг татаж байсан энэ замгийн хүйтэн даадаг тэсвэр хатуужил нь одоо хэнд ч гэсэн гайхмаар зүйл биш болжээ. Энэ ургамал дулаанаас айдаг нь сонирхолтой. Энэ замаг 4 градусын дулаанд үхнэ. Та бидэнд бол энэ нь хүйтэн л гэсэн үг. Үүнтэй адилхан дулаанаас айдаг бие махбод дэлхий дээр үгүй бололтой.

	Нэг төрлийн амьтан туйлаас экватор хүртэл цаг уурын бүх бүсэд амьдардаг нь сонирхолтой. Тийм амьтдын халуун хүйтэн даах тэсвэр харилцан адилгүй байна. Хой; мөсөн далайд Гринландын арлын ойролцоо байдаг «теребеллид» хорхой 6—7 градусын бүлээн усанд үхдэг атал, Энэтхэгийн далайд байдаг түүнтэй нэгэн төрөл хорхой ус 24 градус хүртэл халахыг ажрахгүй.

	Арвын хамгийн давслаг бүлээн нууруудад амьдардаг жижигхэн хавч дулаанд дуртайн хувьд адгуус амьтдын дотор аварга нь юм. Энэ хавч +35 градуст «тун ч их даарах» бөгөөд температур үүнээс л доошилбол үхнэ.

	Гэхдээ бүх амьтан ийм хэврэг булбарай бишээ. Ер нь хүйтнийг тэсвэрлэхэд хялбархан. Үрэнцэр (споры) болон бүдүүлэг амьтад үнэмлэхүй 0 градус буюу —273 градусын хүйтэнд амьдарч чадна. Түүгээр ч барахгүй үүнээс харьцангуй өндөр хөгжилтэй шавж, түүний өндөг болон хүүхэлдэй нэлээд хүйтнийг тэсвэрлэнэ. Тэдний олонх нь хасах 30—50 градус хүртэл хүйтэрдэг хой; зүгийн нутагт ил задгай өвөлжих бөгөөд лабораторийн нөхцөлд -80 — (-250) градусын хүйтнийг тэсвэрлэж байна.

	Олонх амьтдын халуун хүйтний тэсвэр ийнхүү сайн атлаа ямар учраас халуун хүйтний харьцангуй багахан хүрээнд амьдарч байна вэ?

	Температур бол ямарваа бодисын, тэгэх тусмаа амьтны биеийн молекулуудын хөдөлгөөний хурдыг тодорхойлдог. Температур бага байх тутам молекулын хөдөлгөөн удааширч, үүний улмаас химийн урвал удааширсаар амьтан амьдрах чадваргүй болтол саарна. Амьд биед химийн үндсэн урвалууд шингэн дотор явагдах учир энэ шингэн хөлдөхөд дээрх байдалд хүрнэ. Амьтдын дулаан хүйтэн даах тэсвэр уураг ба өөхний тэсвэрээс хамаарна. Уураг, өөхний эсүүд 40 градусаас дээш халаахад үхэж мөхөх хүртэл өөрчлөгдөнө. Ийм учраас бүх амьтан температурын аль болох зохимжтой нөхцөл рүү тэмүүлдэг.

	Орчны температураас хамаарч биеийн нь температур өөрчлөгдөж байдаг хүйтэн цуст амьтдыг бид мэднэ. Энэ амьтад хүйтэн үед дулаацах нарийн аргатай.

	Дээд зэргийн хөгжилтэй (халуун цуст) амьтад дулаан ялгаруулж биеийнхээ халууныг тогтмол барьж байх олон янзын арга олжээ.

	Бие махбодын бодисын солилцоонд идэвхтэй оролцдог ямар ч эс энэ үүргийг гүйцэтгэж чадна. Тийм эс бол орчноосоо наанадаад л мянганы хувьтай тэнцэхүйц илүү халуунтай байна. Ийм учраас хүйтэн цуст амьтны биеийн халуун орчныхоо температуртай адил байна гэж дунд сургуулийн сурах бичигт бичсэн зүйл төдийлөн зөв биш ажээ. Жижигхэн амьтад бага дулаан гаргаж түүнийг орчиндоо амархан алддаг нь зүйн хэрэг. Чухам ийм учраас тэр амьтны бие орчноосоо халуун байна гэдгийг мэдэхэд бэрхтэй. Харин том амьтад бол дулаан их гаргаж түүнийгээ удаан хадгалдаг. Уулын горхины хүйтэн усанд байдаг жижигхэн толбот зэвэг уснаас 0,012 градус илүү халуунтай атал томоохон алтан жадны биеийн халуун усны температураас 6 градусаас наашгүйгээр их байна.

	Халуун цуст амьтны дулаацдаг хамгийн хялбар арга нь тааламжтай нөхцөл эрэх, зарим нь нүх ноохой юм уу, гүн усны ёроол дахь урцанд орох, зарим нь өөртөө зохицсон бичил цаг уурыг буй болгох зэрэг юм. Ургамал хүртэл ингэж чадна. Ойд зэргэлдээ цагаан газрыг бодвол цаг уур зөөлөн байдгийг хэн бүхэн мэднэ.

	Дээр ярьсан цасны замаг бага температурт хэрхэн яаж хурдан үржиж, бодисын солилцоо нь сайн явагддаг хийгээд үүний тулд хаанаас эрчим авдаг тэр нууц эрдэмтдийг удаан хугацаанд зовоожээ. Ийм чадвартай өөр амьтан манай гараг дээр байхгүй.

	Цасны замаг амьдралынхаа тааламжтай нөхцөлийг өөрөө буй болгодгийг саявтар нээсэн юм. Энэ замаг цасанд нэг нэгнээсээ салж тардаггүй бөөн байна. Цасанд ингэж нэг нэгээрээ бус, хэсэг хэсгээрээ бөөгнөрч ургах учир нарны илчийг биедээ шингээж, орчныхоо цасыг зайлуулан хонхор гаргадаг. Түүний гадаргуугийн ус хөлдөж хонхорт байгаа ургамал нимгэн мөсөөр хучигдана. Энэхүү бяцхан дулаалгад байранд температур нь 0 градус орчим байна.

	Зөвхөн температурыг 0 градус хүртэл нэмэгдүүлснээр энэ ургамлын амьдрах нөхцөл гүйцэд бүрдэхгүй. Сүүлийн үед эрдэмтэд хламидомонадууд хагас дамжуулагч цахилгаан зайтай төстэй байгууламжтай гэж үзэж байна. Цахилгаан гүйдэл гаргахын тулд хагас дамжуулагч багажийн нэг хэсэг нь халж, нөгөө хэсэг нь хөрөх шаардлагатай. Температурын энэ ялгаа их болох тутам цахилгаан эрчим төдий чинээ их үүснэ.

	Цасны замагт ийм үйл ажиллагаа байдаг. Түүний нэг талыг нар шарж байхад нөгөө хэсэг нь хүчтэй хөрнө. Чухамхүү энэ л замгийн ургаж амьдрахад зайлшгүй хэрэгтэй эрчмээр хангаж байдаг бололтой.

	Цасны бичил бие махбодын баялаг ургац өөрөө алга болчихно гэж байхгүй. Нэгэнт хоол хүнс байгаагаас хойш түүнийг хэрэглэгч нь Антарктид ч гэсэн бэлэн байдаг. Жилд 10—11 сарын турш тасхийм хүйтэн ширүүн салхи үлээж, нэг хоёрхон сар л хүйтний эрч бага зэрэг буурдаг, хэдэн километр зузаан мөсөөр хучигдсан энэ тив амьдралгүй мэт санагддаг. Энэ тивд далайд ойролцоолон далайн нохой, пингвин болон хэд хэдэн төрлийн шувуу байх бөгөөд бусад хэсгээр нь амьдрал огт байхгүй гэсэн ойлголт байна. Энэ бол төдийлөн зөв ойлголт бишээ. Антарктидыг судалсан өнгөрсөн хугацаанд эрдэмтэд 50-аад төрлийн шавж болон бусад амьтан олжээ. Үүнээс үзэхэд хатуу ширүүн уур амьсгалтай энэ тивийн гүнд ч амьдрал байна.

	Английн эрдэмтэд өмнөд туйлаас 500 км зайтай газраас жижигхэн аалз олжээ. Энэ аалз замагт мөөгөнцрийн «цэцэрлэгт» амьдардаг. Замгийн бөөгнөрсөн хэсгүүд ойролцоо байвал «дулаалгад байрууд нь» бие биедээ нийлж цасан доор бүхэл бүтэн хүлэмж үүснэ. Энэ хүлэмжид идэш хоол элбэг, салхинд байснаас дулаан учир аалз тэнд амьдарна. Өөрөө ч наранд сайн халдаг бараан өмсгөлтэй. Туйлын богинохон зун өнгөрөхөд аалз ичээнд орно.

	Нарны цацрагийн эрчмийг ашигладаг өөр амьтад бас байна. Туйл орчим, өндөр уулын районд амьдардаг шавж цацрагийн илчийг сайн шингээдэг бараан хучлагатай учир нартай үед биеийн температур нь орчныхоос нэлээд их байна. Өөр бусад амьтад гаднаас авч байгаа дулаанаа зохицуулж сурчээ. Нарлаг өдрүүдэд хэт халах аюул гарч болзошгүй учир энэ чадвар их чухал. Газар уснаа явагч ба хэвлийгээр явагч амьтдын арьсанд өөрийн хэмжээг өөрчилдөг тусгай нөсөөний (пигментийн) эс байна. Нөсөөний эс жижиг байхад арьсны өнгө цайвар байх тул нарны гэрлийг сайн ойлгоно. Нөсөөний эс тэлэхэд арьсны өнгө гэнэтхэн бараан болж нарны илчийг нэлээд их шингээж, амьтны бие тодорхой хязгаар дотор хална. Хэт халалтын үед нөсөө эргээд агшиж бие цааш халахаа болино.

	Танаг гэдэг жижигхэн эрвээхэй үүнээс өөр ажиллагаатай. Энэ эрвээхийн бие 32,5—35,5 градус халуунтай байх шаардлагатай. Нартай өдөр бол энэ эрвээхэй температурын хэмжээг маш нарийн барих бөгөөд агаарын халуун хүйтэн түүнд нөлөө үзүүлэхгүй. Дулааныг зохицуулан тааруулдаг үндсэн зүйл нь далавчны гадаргуу юм. Далавчаа бүрэн дэлж, нарны цацрагт 90 градусын өнцгөөр байрлуулахад бие нь хамгийн их хална. Цацрагийн тусгалын өнцөг бага болоход халалт багасна. Эрвээхэй ингэж далавчныхаа байрлалтыг өөрчилж биеийнхээ дулааныг тогтмол байлгадаг. Биеийн нь халуун 35 градус хүрэхэд эрвээхэй далавчныхаа байрлалыг өөрчлөн халалт зогсох тийм байдалд оруулна.

	Аварга шоргоолжнууд орон байр барихдаа энэ зарчим баримталдаг. Газрын хөрсөнд нуугдмал амьдралтай шавж тийм үүр хийдэг нь сонирхол татдаг юм. Газрын хөрсөнд дулаан хүрэлцэхүйц хангалттай байна. Ялангуяа халуун дулаан оронд байдаг аварга шоргоолжнууд хажуу ирмэг нь өмнө зүг чиглэсэн маш өндөр налуу үүр хийдэг. Иймээс үдийн халуунд үүр нь халахгүй, харин бусад цагт нарны цацраг үүрний хажуу хананд тусаж халаана.

	Халуун цуст амьтад биеийнхээ температурыг нарны тусламжгүйгээр тогтмол байлгаж чадна. Хүйтэн үед өөрөө дулаан гаргаж, халуун дулаан цагт илүүдэл дулаанаа орчиндоо өгнө. Ер нь манай гарагийн амьтад хүйтнийг бодвол халуун тэсвэрлэхдээ муу байдаг.

	Амьтдын олонх нь хүйтнийг хялбархан давдаг. Заримдаа биеийн болон орчны температур хоёрын ялгаа 80 градусаас илүү гарах бөгөөд ийм үед ч амьтад биеийнхээ температурыг тогтмол байлгаж чадна. Ийм амьтан Арктикт бол бүр элбэг. Жишээлбэл цагаан ятууны биеийн халуун 43 градус бөгөөд - 40 градусын хүйтэнд ч мөн л ийм байна.

	Халуун цуст амьтад даарч хөрөхгүй олон янзын аргатай. Агаарын температур буурахад амьд биеийн дулаан нэвтрүүлдэггүй чадварыг сайжруулдаг механизмууд ажиллаж эхэлнэ. Эхлээд арьсны судаснууд агшиж. арьс хүйтэн болж дулааныг бага нэвтрүүлнэ. Үс ноос, өд сөд нь өрвийн завсар зайгаар нь агаар орно. Тогтонги агаар бол вакумын (агааргүй хоосон) дараа ордог хамгийн сайн дулаан тусгаарлагч юм. Өдөө өрвийлгөдөг энэ дадал хүнд ч гэсэн хадгалагдан үлджээ. Бидний даарахад арьс маань өдий нь зулгаасан тахианы арьс шиг болж, урьд өмнөх үснээс үлдэж хоцорсон шар үс хүртэл өрвийдөг. Харамсалтай нь ингэлээ гээд бид дулаацдаггүй.

	Хэрэв авсан арга хэмжээ зохих үр дүн өгөхгүй бол амьтан чичирнэ. Чичрэх нь бидний боддогчлон огт ашиггүй зүйл бишээ. Чичрэхэд булчингийн агшилтаар нэлээд хэмжээний дулаан гардаг.

	Зөвхөн халуун цуст амьтан л чичирч чадах атал дулаацахын тулд булчин ажиллуулах аргыг маш олон амьтан хэрэглэдэг. Нэг жишээ энд дурдъя. Хэвлийгээр явагчид өөрсдийн үр төлийн хойшдын хувь заяанд онц их санаа тавьдаггүй нь тодорхой. Энэ горимоос гажих явдал маш ховор. Түүний нэгийг эрдэмтэд аль хэдийн олж илрүүлжээ. Зарим төрлийн аварга могойн эм нь өндөг гаргаж түүнийгээ орхиод явчихдаггүй, зулзага гарах хүртэл цагариглан хэвтэж хамгаалдаг.

	Түүнийг зүрхлэн довтлох амьтан цөөхөн бөгөөд хэргийн учир зөвхөн үүнд байгаа юм бишээ. Эм могой өндгөө дайснаас хамгаалахын зэрэгцээ хүйтнээс хамгаалдаг. Могой бол хүйтэн цуст амьтан гэдгийг хэн ч мэдэх учраас энэ зүйл үнэмшмээргүй санагдаж болох юм. Гэвч энэ ойлголт төдийлөн зөв бишээ. Могой бага зэрэг «гүйгээд л» амархан бүлээцдэг. Агаарын температур өндөр байвал аварга могой хөдлөлгүй хэвтэж, хүйтэн болмогц биеийн хажуугийн булчингуудыг ажиллуулж бие болон өндгөө дулаацуулдаг.

	Энэ аргыг шавжууд бас хэрэглэдэг. Эдгээр нь дулаацахгүй л бол нисэж чаддаггүй. Толбот эрвээхэй орчны агаар 10 градус сэрүүн байвал далавчаа дэвж хэдхэн минутын дотор биеэ 35 градус хүртэл Дулаацуулах ба нисэхэд амь халуун нь 37 градус хүрнэ.

	Булчин хүчтэй ажиллахад нэлээд хэмжээний дулаан ялгарах боловч зөвхөн чичрэх нь халуун цуст амьтдад хангалттай биш учир бодисын солилцоо идэвхжиж химийн урвалаар гарах дулаан ихэснэ.

	Хүйтэн цуст амьтад ч заримдаа бодисын солилцоогоо идэвхжүүлдэг бөгөөд энэ нь төвөггүй хялбархан. Ийм амьтад зай завсаргүй хооллож «тэжээл» их «шатааж» дулаан гаргана. Үүний тодорхой жишээнд зөгийг дурдаж болно. Бусдаасаа хол зайтай байгаа ганц нэг зөгий өөрийн биеийн дулааныг тогтмол байлгаж чаддаггүй. Харин бүл зөгийг авч үзвэл бүлээн цуст нэгэн бие махбод мэт байдаг. Зөгий, цас шуурган ил шахам үлдсэн бяцхан «байшиндаа» —30 градус хүйтэнд ч ажрахгүй байх бөгөөд ийм үед «өвлийн нь ордонд» +35 градус дулаан байна.

	Зөгий өвлийн хүйтэн эхлэхэд дулаан «ордноо» барина. Тэгэхдээ гаднах агаарын температур буурахад хатан зөгий хонуурыг тойрон бөөгнөрч, алгуурхнаа хөдлөгч бөмбөлөг үүсгэнэ. Хатан зөгийд ойр байгаа зөгийнүүд элч сайнтай бал «шатааж», их хэмжээний дулаан ялгаруулна. Бие биедээ наалдан шахалдсан зөгийнүүдийн гадна хэсэгт байгаа зөгий тэр илч дулаанаар дулаацна.

	Ялангуяа зөгийн авгалдай дулаан их ялгаруулна. .Зөгий авгалдайгаа хоногт 1300 удаа хооллуулдаг учир энэ ч аргагүй. Гэтэл энд тэнд салангид байгаа үүрнүүд дэх авгалдайнууд өөрийгөө дулаацуулж чадахгүйд хүрэхэд үр удмаа үхүүлэхгүйн тулд ажилчин зөгийнүүд хонуурыг хэдэн давхар хүрээлэн температурыг +35 градус байлгаж авгалдайгаа хүйтнээс хамгаална. Хэрэв ингээд хүч хүрэхгүй бол дор дороо «бүжиглэж» далавчаа дэвэн биеийнхээ халууныг ихэсгэнэ.

	Зөгий үүрнийхээ зөвхөн голд, өөрөөр хэлбэл үр төл нь өсөж торниж байдаг тэр хэсэгт л температурыг тогтмол байлгана. Үүрний төв хэсгээс гадагшлах тутам температур нь буурч болох юм. Энэ гэм болохгүй. Халуун цуст амьтдын хувьд бол биеийнхээ гүнд л тогтмол дулаантай байх бөгөөд арьс, мөч нь нэлээд хүйтэн байна. Халим, хав загасны живэр, янгир болон цаа бугын хөл мөчнүүдийн халуун 10 градусаас доош байдаг. Ийм бага температурт уг амьтдын булчингийн ажиллах чадвар мууддаггүй нь сонирхолтой.

	Биеийнхээ зарим хэсэгт даарахыг ямар ч хохиролгүй тэсвэрлэн давах чадварыг дасгал сургууль хийх замаар олж авч болно. Хойд зүгийн хүмүүс тасхийм хүйтэнд ч нүүрээ ил задгай явж чадна. Австралийн уугуул хүмүүс хөл нь 12—15 градус хүртэл хөрөхийг ер тоохгүй. Хүйтэн шөнө тэд задгай галын дэргэд хучлагагүй унтах бөгөөд биеийн нь нэг тал халж, нөгөө тал, хөл гар нь хөрнө. Европынхон бол ингэж унтаж яагаад ч чадахгүй, хөлөө жаахан даарахад л сэрчихнэ.

	Усны амьтдын мөч хөрөх нь бас л чухал зүйлийн нэг байдаг. Халим болон хав загасны бие цусны судас багатай зузаан өөхөөр хучигджээ. Маш хүйтэн усанд амьдардаг амьтдын энэ өөх дулааныг гадагш бараг нэвтрүүлэхгүй. Харин сэрвээ сэлүүр нь шал өөр байна. Энэ эрхтнүүд өөхөөр хамгаалагдаагүйгээс гадна ажиллаж буй булчинд их хэмжээний цус хэрэгцээтэй учир биеийн нь энэ хэсэгт цус дамжуулах систем сайн хөгжжээ. Эдгээр амьтны хөлөөр халуун цус урсахдаа биеийн өөхгүй цоорхойгоор их хэмжээний дулаан гаргана. Хэрэв энэ хавтгай хөлт амьтдад нэгэн гайхамшигт чадвар байгаагүй сэн бол тэд оршин амьдарч чадахгүй сэн.

	Халим, хав загасны сэлүүр болон хавтгай хөлийн артерийн томоохон судаснуудаар халуун цус ирж, хөрсөн цус нь вений олон салаа судаснуудаар эргээд зүрхэнд очно. Үүний үрээр артерийн судасны цус нь булчинд очихоосоо өмнө дулааныхаа ихэнх хэсгийг вений судсандаа өгч цаашид нэг их хөрөлгүй эргэж цусны ерөнхий «урсгалд» цутгадаг учир биеийг дааруулахгүй. Өөрөөр хэлбэл биеийн захын хэсэг рүү очиж байгаа цус бүх илүүдэл дулаанаа өөхөн хаалтын наана орхидог гайхамшигт аргыг байгаль буй болгожээ.

	Халуун цуст амьтны бие махбодод гаднаас хүйтэн нэвтэрдэг нэг сүв бол уушги юм. Хүйтэн агаар уушгинд ороод цустай үрэлдэнэ. Уушгины дотор гадаргуу нь маш их (жишээлбэл хүний уушгины дотор гадаргуу нь 90 хавтгай дөрвөлжин метр буюу арьсны нийт талбайгаас бараг 50 дахин их) учир тэнд цус их хөрж, температур нь биеийн температураас доош орж, бүх бие мах бодыг хөргөж дааруулдаг баймаар санагдана. Гэтэл тэгдэггүй. Орчны температур өндөр үед уушгинаас гарч буй цус уушгинд орж байгаа цуснаас бага температуртай, хүйтэнд бол их температуртай байна. Энэ өөрчлөлт нь үл мэдэгдэм өчүүхэн, ердөө л 0,03 градусаас хэтрэхгүй боловч өвөл зун хэдийд ч биеийн дулааныг тогтмол байлгана.

	Цус халуунд уушгийг дайрч гарахдаа хөрдөг. Учир нь хөлрөхөд (ууршихад) дулаан зарцуулна. Харин хүйтэнд бол их температуртай байдгийг харьцангуйгаар саявтар мэджээ. Агаар амьсгалын замаар өнгөрөхдөө хамрын хөндий, төвөнх, мөгөөрсөн хоолой тус бүрд бүлээцэн тэнд байгаа дулаан агаартай холилдож гаднах болон уушгины доторх агаарын температурын ялгаа багасдаг. Ажиглалтаас үзэхэд агаарыг халаах үүргийг үнэн хэрэгтээ хүн болон бүлээн цуст амьтны бие махбодын дулааны үндсэн эх үүсвэрүүдийн нэг болсон уушгин дахь дулаан ялгаруулагч үйл ажиллагаа гүйцэтгэнэ. Уушгины эдүүдэд өндөр илчтэй өөх их байна. Агаар хүйтэн үед (зөвхөн хүйтэн байхад) тэр өөх «шатаж» их хэмжээний дулаан ялгаруулан бие махбодыг даарахаас хамгаална.

	Хүн уушги ба арьсаараа ус ууршуулж сэрүүцдэг. Олон тооны амьтдад сэрүүцэхэд бэрхшээлтэй байдаг. Мэрэгчдэд хөлсний булчирхай байхгүй. Тиймээс халуун болоход ойр ойрхон амьсгалж уушгиараа улам их ус ууршуулна. Нохой, үхэр мөн ийм маягаар сэрүүцнэ.

	Мэрэгчид ингэж амьсгалж сэрүүцэж чадахгүй бол шүлсээрээ үс арьсаа норгодог. Австралийн халуун цөлд байдаг уутат амьтад мөн ийм арга хэрэглэнэ.

	Зөгий сэрүүцэхийн тулд ууршуулах болон салхилуулах аргыг хэрэглэдэг. Үүрэн дотор тэсэж байхын аргагүй халуун болоход тэдний нэг нь үүртээ ус цацаж, зарим нь далавчаа хүчтэй дэвэн үүрэндээ «шуурга» босгон ууршилтыг хурдасгадаг.

	Усны амьтдын сэрүүцэх арга тийм ч хялбаргүй. Агаарыг бодвол ус дулааныг 20—27 дахин сайн дамжуулах боловч халим, хав загас сэрүүцэхийн аргагүй зузаан гадар өөхтэй байдаг. Тусгай зохицсон арга байхгүй байсан бол халим загас дотроосоо «буцлах сан» билээ. Яагаад гэвэл халим цагт 36 километр хурдтай явахад түүний биеийн халууныг 5 минут тутамд 1 градусаар нэмэгдүүлэхүйц хэмжээний дулаан гарна. Энэ амьтад арьсан дахь судастай сүлжээний ачаар сэрүүцнэ. Халимын даарч байх үед зузаан өөхийг нэвтэлж арьсанд очсон артерийн судаснууд агшиж сүлжээ үгүй болно. Хөлдөх үед биеийн халуун нэмэгдэж халуун цус арьсанд хүрч дулааныг гадагш гаргана.

	Үүнээс гадна хоёр дахь сонирхолтой механизм бас байна. Булчингууд хүчтэй ажиллахдаа цусны даралтыг ихэсгэдэг. Энэ үед хавтгай сэлүүрт очсон артерийн судаснууд тэлэхдээ түүнийг ороон сүлжсэн вений судлуудыг шахна. Ингэхлээр урьд нь ажиллаагүй байсан вений судлуудаар цус гүйж, дулааны солилцоо алдагдан сэрвээнээс их хэмжээний дулаан гадагш гарна.

	Халим загасанд биеийнхээ температурыг багасгадаг бас нэг чадвар бий. Үүнд халууцахдаа ам, хамрын хөндийг хүйтэн усаар зайлж, бүлээцсэн усыг цорголуулан гаргадаг.

	Бие махбодын эрчимтэй үйл ажиллагаа шаардлагатай үр дүн үзүүлэхгүй бол тархины ажиллагаа алдагдаж өвчлөхөд хүрнэ. Хүн ба амьтны гаднаас халж байгаа халалт, бие махбод дотроосоо (амьдралын үйл ажиллагааны улмаас халах) халахаас бага байна. Нарны гэрэл юм уу, эсвэл халуун агаарын үйлчлэлээс биеийн температур ердөө 38,6 градусаас хэтрэхэд хүн ухаан алддаг атлаа ажил эрчимтэй хийх үед 40 градус хүртэл халах нь ямар ч хоргүй. Түүнчлэн өвчний үед 42 градус хүртэл халуурах ч байдаг.

	Биеийн халуун тогтмол хэмжээнд байх нь амьтдад тэр бүр тааламжтай бишээ. Цөл хуурай газар, ер нь эх газрын уур амьсгалтай газарт өдөр шөнийн температурын зөрөө их байдаг учраас тэнд амьдардаг амьтад тогтмол бүлээн цустай байж чадахгүйд хүрчээ.

	Элсэн цөлийн «хөлөг» гэгддэг тэмээ бүлээн цуст бусад том амьтныг бодвол хуурай халуун нөхцөлд хамгийн сайн зохицсон бөгөөд түүний биеийн температур хоногт 5,5 градусын хэлбэлзэлтэй өөрчлөгдөж байдаг. Говь цөлд шөнө хүйтэн болоход тэмээний амь халуун 35 градус хүртэл буурдаг. Энэ нь биеийнхээ температурыг ихэсгэхийн тулд эрчмийнхээ нөөцөөс зарцуулах гэхгүй сайн талтай. Өдөр бол тэмээний халуун 40,5 градус хүрэх бөгөөд түүнийг бууруулах гэж ер оролддоггүй. Яагаад гэвэл гаднах агаарын температур амь халуунаас нь хагас градусын төдий бага байхад тэмээ үүссэн илүүдэл халууныг гадагш нь амархан гаргана. 

	Биеийн температурыг нарийн барьж байхад тусгай багаж хэрэгтэй бөгөөд түүнгүйгээр аюул учрах сан билээ. Дулаан зохицуулагчгүй бүдүүлэг амьтдад ийм золгүй явдал тохиолдох нь цөөнгүй.

	Хүлэр дотор амьдардаг дулаанд дуртай бичил бие махбодууд «галын аюулгүйн» дүрмийг дагаж мөрдөж ер чаддаггүй. Үүнд дэндүү их дулаан ялгаруулж хүлрийг өөрөө шаттал нь халаах явдал олонтоо гардаг.

	Бүлээн цуст амьтдын цусны халууныг (өөрөөр биеийн халуун) уураг тархины дулааны төв болон арьсны халуун хүйтний хүлээн авагч (темлорецептор) анхааралтай хянана. Зарим амьтны халуун хүйтэн мэдрэгч нь идэш хоолоо олж авахад зохицон хөгжжээ.

	Ялангуяа хүйтэн цуст амьтад халуун хүйтний хүлээн авагчийг сайн ашигладаг. Бүлээн цуст амьтдад бол биеийн халуун нь дулааны сулхан үйлчилгээг мэдрэхэд саад болдог.

	Олонх хорхой, шавж жишээлбэл зөгий, шумуул, бясаа, хачиг түүнчлэн загалмайт болон дуут могой, аварга могой зэрэг нь маш мэдрэмтгий дулаан хүлээн авагчтай. Шавжууд холоос ирж буй халуун хүйтний дохиог хүлээж авдаг антентай бөгөөд хөрсний температурыг савраараа тодорхойлно. Тэрхүү антен нь хоёр байдгийн ачаар шавжууд дулаан үүсгэгчийг амархан олж илрүүлдэг. Шумуул, идэш хоол байгаа тухай дохио авмагцаа 3 миллиметр урт хоёр бяцхан антен нь тэнцүү хэмжээний дулаан хүлээж авах болтол биеийнхээ байрлалыг өөрчилсөөр байна.

	Тэр дохиогоор зорьсон газраа андахгүй олж чадна. Цус сорогч томоохон бясаа ганцхан антенаар идэш хоолныхоо байгаа газрыг олдог.

	Хүн бүрийн арьсны халуун хүйтэн тэр бүр адилгүй байдаг болохоор зарим хүнийг шавж хазах нь их байна.

	Зуны дулаахан орой усны эргээр зугаалж явахад шумуул алхаж гишгэх завдал өгөхгүй хаздаг атал, загасны хорхойтнууд голын эрэгт оройжин давгүй суудаг шүү дээ. Энэ бол хүний тэсвэр хатуужилтай ер хамаагүй. Хурдан явж, шумуултай тэмцэлдэж буй хүний арьс голын эрэгт хөдлөлгүй суугаа хүнийхийг бодвол халуун учир шумуулыг өөртөө улам их татдаг.

	Хэвлийгээр явагчдын дулаан мэдрэгч аппарат нүднээсээ арай доор хамар дээрээ, заримдаа доод уруулдаа байдаг. Энэ байгууламжийн бүтэц тийм ч нарийн бишээ. Бяцхан хонхорхойн ёроолд олон тооны нервийн төгсгөл бүхий 15 микрон зузаантай мембран байх бөгөөд мембраны цаана хавь ойрын эдүүдийг дулаацуулахын зэрэгцээ дулаан алдахаас хамгаалдаг хийтэй хөндий байна. Энэ мембран нь нэг секундэд ялгарах 0,000 000 005 калори дулааны улмаас амьтны биеийн температур 0,002 градусаар өөрчлөгдөхийг мэдэрч чадна.

	Ямарваа биеийн халуун, орчны агаарын температур хоёрын зөрөө 0,1 градус байхад могой түүнийг нэлээд холоос олж мэднэ. Могой тас харанхуйд хаа нэг газар бут, өвсний ёроолд байгаа хулгана юм уу, өөрөөс нь арай бүлээн мэлхийг алдахгүй олдог нь үүнтэй холбоотой.

	Бүлээн цуст амьтны дулаан мэдрэх эрхтэн үүнээс ч энгийн зохион байгуулалттай. Австрали, Шинэ Гвинейд байдаг хог новш ухдаг мегапод гэгч тахиа өндгөө овоолготой хогон дотор гаргадаг. Хог өмхийрч ялзрах явцад дулаан ялгарч халуун инкубатор лугаа адил болдог. Азарган тахиа инкубаторын халуун хүйтнийг хянаж, ажиллагааг нь тогтмол байлгана. Азарган тахианы хошуунд нарийн мэдрэмтгий халуун хэмжигч бий.

	Тахиа хогонд хошуугаа шургуулаад л халуун хүйтэн тохирч байгаа эсэхийг мэднэ. Хэрэв тэнд халуун нь 33 градусаас дээш байвал хогийг тарааж хөргөх ба хүйтэн байвал ялзарч байгаа хог саг нэмж дулаална. Тахианы хошууны температур 33 градус учир үүнээс халуун байна уу, хүйтэн байна уу гэдгийг л тодорхойлно. Ийм чадвар хүнд ч байна.

	 


ГАЛ ШУВУУ

	 

	Үлгэрийн мөртөө  үнэн зүйл

	Эрт урьд цагт Берендей хааны үзэсгэлэнт сайхан цэцэрлэгт алтан алимын мод ургадаг байжээ.

	Гэтэл цэцэрлэгт нь хэн нэгэн хүн ирж алтан алимаас нь хулгайлдаг болж гэнээ. Тэгэхээр нь Берендей хаан цэцэрлэгээ мануулахаар отгон хүү Иванаа илгээжээ. Иван хүү шөнө дөл болтол ямар ч хулгайч олж харсангүй. Тэгтэл гэнэтхэн хурц гэрэл цэцэрлэгийг гийгүүлж гэнээ. Гал шувуу жимсний модон дээр суугаад алтан алимыг нь тасалж байхыг хаан хүү харжээ. Иван, гал шувууг сүүлнээс нь бариад авлаа гэтэл гараас нь мултраад нисээд явчихжээ. Гарт нь үлдсэн ганц өднөөс нилдээ гал ассан мэт гэрэл цацарч цэцэрлэгийг бүхэлд нь гийгүүлж байв.

	Орос ардын эртний нэгэн үлгэрт ийм сонирхолтой шувууны тухай өгүүлдэг. Энэ үлгэрийг бараг л хүн бүхэн мэдэх бөгөөд хаан хүү Иван, хаан Берендей, үхэшгүй мөнхийн Каша, цаашилбал гэгээн Елена цөм зохиомол гэдэг нь тодорхой. Харин гал шувуу бол бодит зүйл бөгөөд олон хүн түүнийг үзэж шагшсан бий.

	1864 оны 9-р сарын 9-нд Волоховын өндөр эрэгт сүндэрлэсэн Георгиевийн сүмийн багахан унзад сүмээс гэр рүүгээ харьж явжээ. Бүлээн салхи үлээж, өтгөн хар үүл бүрхэн намрын бороо шивэрч байв. Унзад нэлээд балгачихсан учир туяхан хөл нь жолоодлого алдан урагшаа ер гишгэж өгөхгүй байлаа.

	Феодор өмсгөлийнхөө нойтон хормойд орооцолдон бүдчин хальтчихаар урьдах жимээ арайхийж олов. 

	Бороо намуухан шивэрч өөр бусад дуу чимээг даран тэр доор усны эрэгт морины хүзүүнд зүүсэн хонх жингэнэн, Волоховын тэртээгээс ирж буй нугасны цуваа нам гүм байдлыг үе үе сэрээж, Феодорыг цочооно. Феодор цочих бүрдээ залбирсаар цааш сажилж явтал харваж буй од мэт гялалзсан бяцхан цэг өмнөөс нь айсуй харагдав. Эгшин зуур тэр цэг том толбо болон хувирч шувууны далавчны чимээ сонсогдон алга болжээ. Айж цочихдоо ойчсон унзад нойтон газраас босож, нисэн одсон шувуудын хойноос атга зангидан занаад хоцорчээ. Үүнээс хойш гал шувууны тухай цуу үг мужаар тархаж, орой бүр хаа нэг газар энэ сонирхолтой шувуу хүний нүдэнд өртөх болов. Орой болж нугас сүрэглэн нисэхтэй зэрэг л гэрэлт нугас үзэгддэг байв. Тэгэхдээ тэр оны 9-р сарыг дуустал ганцхан шувуу л үзэгддэг байснаа дараа нь өмнө зүг одсон юм уу? алга болжээ. Гал шувууны мэдээ өөр бусад газарт ч байдаг. Архангельскийн хавьд далайн анчид гэрэл цацруулсан хоёр галууг барьж авах гэж хэчнээн оролдсон боловч амжилт олоогүй ажээ. Оросын Ярослав болон Сибирийн хошуу, БНАГУ, Франц, Англид гэрэлтэгч шар шувуу, ууль нэг бус удаа үзэгджээ. Гэхдээ хамгийн сонирхолтой явдал Хар тэнгисийн Лебяжийн арлуудын ойролцоо болжээ. Нутгийн нэгэн загасчин Севастополиос яваа усан цэргийн ахлагчид гэрэлтэгч хунгийн тухай ярьжээ. Усан цэргийн ахлагч тэр хунг үзэж гайхсан төдийгүй, түүнийг алжээ. Хунгийн зөвхөн өд л гэрэлтэж байв. Загасчны гэрт авчирсан энэ шувуу тасалгааг ном уншаад байж болохуйц гэрэлтүүлж байжээ. Шувууны өд шөнөжин гэрэлтсэн боловч маргааш нь Севастопольд авчрахад түүний өд гэрэлтэх чадвараа бараг алдсан байлаа.

	Ингэж дэлхий ертөнцөд хачин сонин явдал тохиолдох нь олонтоо байдаг. Өнгөрсөн зууны эцсээр алс хол Энэтхэгийн далайн арлууд дээр олон зуун хүнийг айлган сандаргасан үүнээс ч хачин сонин явдал болжээ.

	Шинэ Гвиней арлыг 16-р зууны эхээр нээсэн боловч дайнч омгууд тэнд амьдардаг байсан учир колоничлогчид түүнийг хялбархан түрэмгийлэн эзэлж чадаагүй билээ. Голландчууд үүнээс хойш 300 жилийн дараа энэ арлын баруун хэсгийг колони болгосноо зарлажээ. Тэр үед арлын эрэг орчмын хүмүүс цагаан арьст боолчлогчдыг сайн ойлгож, тэдний эсрэг ширүүн тэмцэж байв. Халуун орны өтгөн ширэнгэд амьдарч дадсан Папуасын дайчид хордуулсан сумаар дайсныг алдахгүй харваж, түрэмгийлэгчдийг сандаргадаг байв. Хар арьс, арьсандаа шивсэн хээ, хамар чихний зүүлт энэ бүхэн нь тэдний царайг догшин ширүүн байдалтай болгож, чимээ аниргүй гэнэтхэн ил гарч ирээд төдхөн алга болдог нь айж бишрэхэд хүргэж байв. Голландчууд өөрийн энэ колонийг «Чөтгөрийн орон» хэмээн нэрлэсэн нь тохиолдлын зүйл бишээ.

	Түрэмгийлэгчдийн ажиллагаа урагш муутай байлаа. Голландчууд папуасуудаас айхдаа орон байраа хүн очимгүй бэрхтэй газарт барьж байгуулдаг байв. Гучаад километр өргөн ширэнгэ, хүн гаталшгүй намаг, бамбалзуураар арлаас тусгаарлагдсан эрэг орчмын элсэрхэг талбайд одоогийн Бабо хотын суурь мөн л ингэж тавигджээ. Тэглээ ч гэсэн папуасууд өтгөн ширэнгэ, намаг бамбалзуурыг гатлан, эсвэл тэнгисийн усаар дамжин тэр суурин руу дайрсаар байв.

	Нэгэн өдөр Бабод өтгөн хар үүл тэнгэрийг бүрхэж, агаар тун муу байжээ. Шөнө нь тас харанхуй болж, салхи исгэрэн, долгис шуугихаас өөр дуу чимээ сонсогдохгүй болов. Сууриныг далайн эрэг талаас хамгаалж байсан ганц манаачид аймшигтай санагдаж, хүчит давлагаа эргээ цохилон ус хаялахаас болгоомжлон ойр байгаа байшингийн хананд наалдан зогсов. Тэрээр харанхуйлан буй тэнгис рүү хичээнгүйлэн ширтэж, долгисны шуугих, шуурганы исгэрэх чимээн дундаас .ямар нэг аюулыг урьдчилан хэлэх чимээ олохыг хэчнээн чих тавина. Гэнэтхэн тэнгисийн эрэгт үл мэдэг бүдэгхэн гэрэл гарч, харуулын анхаарлыг татав. Тэр гэрэл эргийн дагуу нарийхан гэрэлт тууз татан улам ойртон тодорсоор дэргэдүүр нь хоёр гурван метрийн зайтай өнгөрчээ. Дараа нь үзэхэд тэнд хөл нүцгэн хүний мөр үлдсэн байв. Харуулын цэрэг айснаас бараг л ухаан алдах шахаад халаагаа ирэхийг арай ядан хүлээжээ. Гэтэл тэр шөнө зэргэлдээ байшингаас нэг хүн алга болсон байв.

	Чөтгөрөөс өөр юу тэгж нас бие гүйцсэн эр хүнийг хулгайлж гэрэлт мөр үлдээдэг билээ? гэж бодоод эрхшээлд нь орсон папуасуудаас асуухад «Соанги! Чөтгөр!» яриангүй мөн гэжээ.

	Түүнээс хойш Бабод чөтгөрийн гал байн байн л гардаг болов. Чөтгөр салхи шуургатай тас харанхуй шөнө ирж, ирэх бүрдээ гай тотгор учруулдаг байв. Заримдаа завийг нь аваад явчихна, эсвэл гахайг нь туугаад одно.

	Түүний мөр зөвхөн далай тэнгисийн эрэгт л үзэгддэг байсан тул Соангийг далайн чөтгөр гэлцдэг байлаа, Төдийгүй чөтгөрийн тухай энэ ойлголтыг тас цохисон нэгэн явдал боллоо. Голландын колоничлогчдын нэг нь завиа аль хир бөх аргамжаатай байгааг шалгахаар явав. Гэтэл хөрш айлынхан нь түүний ард гэрэлтсэн мөр гарч байгааг хараад гайхан «буг шүглэсэн амьтан» гэж бодоод алж устгахаар шийджээ. Гэвч тэр хүн азаар амьд гарсан ажээ. Учир нь түүний хойноос илгээсэн хүмүүсийн мөр мөн л гэрэлтэж байв. Тэнгисийн эргийн энэ хэсгээр явахад зарим шөнө гэрэл цацарсан мөр гардгийг хожим нь мэджээ.

	Тэнгисийн эргийн нойтон элсэнд чухам хэн яаж «гал асааж» байна вэ? Гал шувууны нэгэн адил гэрэлтэгч бие махбод чухам юу байв? Эрдэмтэд энэ нууцыг хялбархан тайлбарлаж чадаагүй билээ.


Нууц тайлсан нь

	 

	Гэрэлтэх үзэгдэл байгальд элбэг бөгөөд үүнийг бараг хүн бүхэн мэднэ. Модны өмх хожуул, заримдаа тэнгис далай хүртэл харанхуйд гэрэлтдэг. Хүн төрөлхтөн энэ тухай эрт дээр цагаас мэдэх болсон боловч учир шалтгааныг нь тайлж чадахгүй уджээ. Мод юм уу, тэнгис өөрөө бус, харин тэнд байгаа бичил язгуур махбодууд гэрэл цацруулдгийг нэлээд сүүлд тайлбарласан байна. Тэр бичил амьд язгуур махбод ганц нэг бус олон янз байна. Оршин буй орчиндоо харанхуйд гэрэл цацруулдаг 1100 гаруй төрлийн амьтан байна.

	Амьтны биеийн гадаргуу гэрэлтэхээс гадна биеийн дотор хэсэг бас гэрэлтэнэ. Адгуус амьтны биеийн гадаргууд гэрэл гаргадаг хоёр төрлийн эс байна. Түүний нэг хэсэг нь люциферин гэдэг бодисын шар биеэрээ, нөгөө хэсэг нь люциферазын ферментийн мөхлөгүүд юм. Хэрэв амьтад гэрэл гаргая даа гэвэл булчингуудаа агшаан энэ бодисуудыг эс хоорондын зай юм уу, эсвэл бүр гадагш гаргах бөгөөд энд люциферазын тусламжтайгаар люциферин исэлдэж гэрэл гарна. Энэ үзэгдэл зөвхөн усан дотор, хүрэлцэхүйц хэмжээний хүчилтөрөгч бүхий орчинд үүснэ.

	Амьтны бие ингэж гэрэлтдэг үзэгдэл хүний сонирхлыг ихэд татдаг. Нээрэн ч амьд бие махбодод ийм ер бусын чадвар яаж үүссэн юм бол? Хэдэн үеийн эрдэмтэд энэ асуудлыг сонирхож байв. Харин бидний амьдран буй одоо үед л энэ зүйл төдийлөн анхаарал татахаа больжээ.

	Биолюминесценцийн улмаас үүсэх гэрлийн судалгааг одоогоос 30 гаруй жилийн өмнө эхэлжээ. Зөвлөлтийн эрдэмтэн В. Лепешкин, А. Гурвич нар хамгийн ердийн ургамлын эсийн хэт сулхан гэрэлтэхтэйг олж илрүүлсэн юм. Энэ гэрэлттэл их бүдэгхэн байсан учраас тэр үедээ түүнийг мэдэрч хэмжих багаж зохион бүтээж чадахгүй байв. Ийм багажийг бүр саяхан хийсэн юм. Үүний ачаар химийн гэрэлттэл буюу химийн эрчим гэрлийн эрчим болон хувирах маш өргөн дэлгэр үзэгдлийг эрдэмтэд тодорхойллоо. Ихэнх бодис, ялангуяа өөх тос исэлдэхдээ гэрэл гаргана. Ургамал, амьтны эсүүд ч гэсэн эрчимтэй ажиллах үедээ байнга гэрэлтдэг ажээ. Жишээлбэл мэлхийн лугшиж буй зүрхний гадаргуу гэрэл тасралтгүй гаргана. 

	Амьтдын эс эдүүдийн гэрэл ихэнхдээ өөхний исэлдлээс үүсдэг. Химийн энэ үйл ажиллагааны явцад молекулын электронууд нэлээд том тойрог замд шилжиж цочирсон молекулууд үүснэ. Дараа нь электронууд хуучин байрандаа ороход ялгарах эрчим химийн шинэ нэгдэл үүсгэхэд хэрэглэгдэх буюу эсвэл гэрлийн квант маягаар гадагш гарна. Үүний улмаас үүсдэг процессууд нь фотосинтезээс шал өөр юм.

	Биологийн хэт бүдэг гэрэлтэлд амьд бие махбод дахь өөхний зөвхөн тохиолдлын исэлдэлт төдийгүй амьдралыг тэтгэдэг химийн урвалын улмаас ч үүсдэгийг нэлээд сүүлд тогтоожээ.

	Мэдэгдэхүйц хэмжээний гэрэл гаргадаг амьтдын ихэнх нь далай тэнгист байдаг. Түүнээс хамгийн өргөн тархсан нь маш жижигхэн шилбүүрт бичил бие махбодууд юм. Энэ амьтад далай тэнгисийг гэрэлтүүлэх нь ер бусын сайхан байдаг. Шилбүүрт бичил амьтад тайван байхдаа гэрэл гаргахгүй. Хөлөг онгоц явж, завины сэлүүрт ус долгилох, далайн давлагаа үүсэх зэргээр ус хөдлөхөд энэ амьтад хэдхэн хормын зуур хурц гэрэлтсэнээ нөөц эрчим нь дуусахад гэрэлтэхээ болино.

	Ганцхан Шинэ Гвинейн эрэгт л хүний гэрэлт мөр олж харсан төдийгүй халуун дулаан орон, туйл орчмын улс орнуудад ч ийм мөрийг бишгүй ажиглажээ. Нэрт эрдэмтэн Норденшельд Шпицберген арлын эрэг орчим болон Де-Логийн арал дээр гэрэлт мөр гарч байсан тухай бичсэн бий. Энд мөн л жижигхэн шилбүүрт амьтад болон сэлүүр хөлт хавчууд гэрэлтжээ.

	Том амьтад ихэнхдээ люциферин гаргаж чаддаггүй, харин гэрэл гаргадаг бичил амьд язгуур махбодуудыг тэтгэнэ. Харилцан ашигтай нөхцөл бүрэлдүүлдэг амьд бие махбодуудын хамтын ажиллагааг симбиоз гэдэг. Томоохон амьтад бичил амьтдад амьдралын нөхцөлийг нь хангаж, бяцхан нөхөд нь хариуд нь сайхан гэрэл гаргана. Симбиозын холбоо тодорхой хоёр төрлийн амьтдын хооронд л тогтсон байдаг. Олон зууны турш уламжлан ирсэн ийм холбооны зэрэгцээ тааламжтай үед хөндлөнгийн амьтан ч түр зуурын холбоо тогтоох явдал байдаг. Гал шувуу гэрэл цацруулдаг нь түүний өд сөдөнд түр зуур амьдарч байгаа бичил язгуур амьд бие махбодтой холбоотой. Өмх модны нүх хонгилд хоноглон байрладаг шар шувуу, уулийн тухайд ч ийм байна.

	 


Амьд чийдэн

	 

	Гэрэлтэгч амьтдын ихэнх далайд байна. Энэ амьтад усны бүр гүнд амьдарч, тэнд их хэмжээний гэрэл гэгээ гаргана. Бүр жижигхэн амьтдын бие бүхэлдээ гэрэлтэх ба томоохон амьтдын тусгай эрхтнүүд гэрэл гаргана. Зарим төрлийн толгой хөлт хясаа болон далай тэнгисийн гүнд байдаг загасны гэрэлтэгч эрхтнүүд маш боловсронгуй байна. Усны гадаргуу хавийн амьтад ч үүнээс дутахгүйг хичээдэг. Америк тивийн эрэг, Номхон далай болон Атлантын далайд 25—35 сантиметр урттай «тэнгисийн мичман» гэдэг жижигхэн загас сүрэг сүргээрээ дайралддаг. Ялангуяа түрсээ шахаж үржих үедээ энэ загас эрэг орчим, голын адаг, гүехэн устай булан тохойд их байна. Эм нь түрсээ гаргаж орхиод одох бөгөөд эр нь түрснээс жараахай гарах хүртэл түүнийг хамгаалж үлдэнэ. Энэ загас усан цэргийн дүрэмт хувцасны товч шиг эгнэсэн тод өнгийн толбонуудтай учир мичман (усан цэргийн бага тушаалын дарга нарын хамгийн том цол) гэж нэрлэжээ. Мичман загасны биед 300 орчим толбо, нэг ёсны нарийн зохион байгуулалттай чийдэн бий. Загасны энэ эрхтэн дотроо гэрэл ойлгох гялалзсан өнгөтэй, гаднаа тунгалаг бус бараан бүрхүүлтэй. Өмнөд хэсэгтээ гэрэл цуглуулагч мэшилтэй (линз) бөгөөд дотор нь гэрэлтдэг салс байна. Мичман загас энэ «чийдэнгүүдээ» гэрэлтүүлэгч болгож ашигладаггүй зөвхөн үржлийнхээ үед гэрэлтдэг гэж эрдэмтэд үзэж байна.

	Бусад олон амьтан энэ эрхтнээ гэрэлтүүлэгт ашигладаг. Тэгэхдээ энэ «чийдэн нь» биеийнхээ өмнөд хэсэгт, заримдаа нүднийхээ дээд талд, бүр нүдэн дотроо ч байх бөгөөд үүний ачаар урьдах замаа гэрэлтүүлнэ. Амьтдад энэ гэрлээ унтраах төхөөрөмж бас байна.

	Амьд бие махбодын цацруулдаг гэрэл олон өнгөтэй байдаг. Үүнд цагаан, хөх-ногоон, аранзал улаан гэх мэт. Заримдаа нэг амьтан 3—4 өнгийн гэрэлт чийдэнтэй байна. Амьд гэрэлтүүлэгчийн доторх салс нь ихэнхдээ гэрэл цацруулдаг бичил язгуур махбодуудын хуримтлал байдаг.

	Дэлхийн бараг бүх тэнгист 2 миллиметрээс хэтрэхгүй хэмжээтэй жижигхэн үрэл хэлбэрт нэг эст шилбүүрт амьд бие амьдардаг.

	Зуны дунд сард орос нутгийн ой хөвчид нэн сайхан байдаг. Модны ёроолоор янз бүрийн өвс ургамал ногоорон, ойн цоорхойд гүзээлзгэнэ боловсорч эхэлнэ. Бүрэнхий болоход ойн цоорхой, замын хажуугаар жижигхэн ногоон чийдэнгүүд асна. Түүний гэрэл шөнийн ойг ер бусын сайхан болгодог. Тэр гэрлийг барьж үзвэл хүйтэн байна. Энэ бол ивановын хорхой буюу гэрэлт цох гэж нэрлэдэг шавж юм. Энэ цох өдөр нь өтгөн өвс ногоон дотор хоргодож байгаад шөнө болоход ан гөрөөнд гардаг. Гэрэлт цох бол дун, аалз, жижиг шавжуудаар хооллодог нэг ёсны араатан амьтан мөн. Гэрэлт цонхны эр ба эм нь хоорондоо ер төсгүй. Эм цох эрээсээ том биетэй, толгой, цээж нь жижиг бөгөөд биеийн урт нь 2 -3 сантиметр, цээжиндээ гурван хос хөлтэй, том цэндгэр хэвлийтэй. Хэвлийн нь шувтаргын гурван үеийн доод талаас бусад биеийн гадаргуу нэлээд хүрэн өнгөтэй. Хэвлийн тэр хэсэг цагаан өнгөтэй бөгөөд энэ хэсэг л шөнө гэрэлтэнэ. Эм цох үдшийн бүрэнхий болмогц өвсний ишинд асаж гарна. Энэ цохны гэрэл нэлээд сайн учир холоос олж үзэж болно. Хэрэв нэг цохыг номын мөр дагуулаад байвал ном ч уншиж болно. Эр цох эмээсээ биеэр жижиг, нисдэг учир бараг гэрэлтдэггүй.

	Үүнээс өөр төрлийн гэрэлт цох Кавказад бас бий. Энэ цох нисэх үедээ гэрэл цацруулна. Түүний нисэхэд агаарт улаавтар жижиг оч бутрах нь үнэхээр сайхан.

	Амьд биеийн гэрэлтэлд бол байгальд өргөн тархсан үзэгдэл бөгөөд харин амьтад тэр гэрлээ чухам юунд ашигладгийг бид одоо хүртэл мэдэхгүй байгаа маань чамлалтай. Дээр өгүүлсэн ой цох гэрлээ юунд ашигладгийг л хүн мэдэх болжээ.

	Эр, эм цох бие биеийгээ эрж олоход энэ гэрлээ ашигладаг. Янз бүрийн шавж элбэгтэй халуун дулаан орны ойд байдаг ийм цох тасралтгүй байнга гэрэл цацруулахгүй, харин ойр ойрхон үе үе цацруулна. Тэгэхгүй бол эр цох эмийгээ олж чадахгүй, хүний өөрийнхийг ялгахгүй болж, энэхүү шавжийн үр удам тасрахад хүрнэ. Түүнчлэн эр цох эмийгээ танихгүй байвал эр цохны амь насанд аюултай. Ийм аюулд орохгүйн тулд ойн гэрэлт цох дохионы маш нарийн системтэй болжээ. Үдшийн харанхуйд ойд нисэж яваа эр цох эмийгээ дуудах дохио болгож тодорхой хэмлэлтэй гэрэл цацруулна. Газарт юм уу, модны мөчир, өвсний иш  дээр сууж байгаа эм цох үүнийг нь мэдмэгцээ хариу өгнө. Өөрийн цацруулсан гэрэл дохио ба эм цохны өгсөн хариу дохионы хоорондох хугацаагаар тэр цох өөрийн хань мөн үү, биш үү гэдгийг танина. Хэрэв эм цох эндээд хариу дохиогоо товлосон хугацаанаас нь өмнө юм уу, эсвэл бага зэрэг хождож өгвөл бусдын «эр нөхрийг» будилуулахад хүрнэ.

	Гэвч дохионы энэ систем газар бүр адилхан тархаагүй ажээ. Зүүн өмнөд Азид байдаг гэрэлт цохны эр нь эмийгээ эрж нисдэггүй. Эр цох хэчнээн олуулаа байлаа ч гэсэн модны мөчир юм уу, ойн цоорхойд суугаад нэгэн зэрэг л гэрэл цацруулж дохио өгнө. Эм цохнууд түүнийг эрж олоод гэрэл үе үе цацрах давтамжаар өөр өөрийн «эр нөхрийг» таньж хүрч очно.

	Зарим амьтан цацруулж байгаа гэрлээ өөрийгөө дайснаас хамгаалахад ашигладаг. Далайн гүнд амьдардаг өнгөтэй бодис ялгаруулагч хясаа (каракатица) дайсан дайрч довтлоход өөрийнхөө дүрстэй адилхан хэлбэртэй гэрэлтэгч бодис ялгаруулдаг. Түүнийг мөрдөн хөөсөн араатан тэр гэрэлтэгч бодисыг нь хясаа гэж андууран дайрах хооронд хясаа шалавхан зугтаж харанхуй газар нуугдана.

	Тэнгисийн олон янзын жижигхэн хавч мөн ийм аргатай. Усны гүнд амьдардаг далайн сам гэдэг амьтны амны орчимд аюул учрахад гэрэлт манан гаргадаг тусгай булчирхай байна. Махчин амьтан довтлоход далайн самнууд гэрэлт хөшиг татан өөрийгөө хамгаална. Зарим амьтан бусдын шүдэнд өртөхдөө гэрэл гаргана. Энэ бол бас л өөрийгөө хамгаалах арга мөн. Түүнийг хазаж байгаа араатан айх юм уу, эсвэл гайхаад амаа ангайхад нь мултраад зугтчихна. Зарим хорхой үүнээс нарийн аргатай. Тийм хорхойг барьж тасчихад бөгсөн тал нь гэрэлтэж, толгой тал нь гэрэлтэхгүй.

	Далайн гүнийг анхлан судлагчдын нэг Уильям Баб усны гүнд шумбахдаа бүдэгхэн гэрэлтсэн том хорхой олж харжээ. Ажиглагч чухам ямар хорхой вэ гэдгийг тодорхойлж амжаагүй байтал тэр хорхой хоёр хуваагдан сүүлэн тал нь хурц гэрэлтэн тэр дороо алга болжээ. Толгой тал нь гэрлээ унтрааж харанхуйд яаран нуугджээ. Олонх хорхойд тасарч алга болсон эрхтэн нь амархан төлжиж буй болдог чадвар маш сайн хөгжсөн байдаг бөгөөд саяын хорхойн сүүл ч төдхөн шинээр ургана. Энэ бол биеийнхээ арай үнэ цэнэ багатай хэсгийг гаргуунд нь орхиж, түүний цацруулсан гэрлээр дайсныг хууран, үндсэн бие эрхтнүүдээ хамгаалдаг арга мөн.

	Цацруулан буй гэрлээрээ биеэ хамгаалдаг өөр бусад аргууд байхыг үгүйсгэх газаргүй. Магадгүй биеэ хамгаалдаг гэрлийн дохиотой ч байж мэднэ.

	Гэрэлтэгч амьтдын ихэнх нь тас харанхуй газар амьдардаг. Иймээс тэдний чийдэн нь өмнөх замаа гэрэлтүүлэхэд голчлон хэрэг болдог баймаар санагдана. Гэтэл энэ амьтдыг анхааралтай ажиглахад гэрэлтэгч эрхтнүүд нь бие биеэ олох, садан төрлөө өнгө зүс, гэрэлт толбоор нь таних, тэрчлэн идэш хоолоо эрэхэд тусалдгийг тодорхой харж болно.

	 


Амьд чийдэн хүмүүсийн амьдралд

	 

	Үлгэрийн хаан Берендей Гал-шувууны тухай сонсоод энэ сонирхолтой амьтныг барьж өргөөндөө байлгахыг хүсжээ. Хүн амьд дэнлүү хэрэглэх сэн гэж эрт дээр үеэс боддог байв.

	Бразилын халуун орны ой шугуйд малгайны нь доод хэсэг гэрэлтдэг мөөг ургадаг. Нутгийн хүмүүс түүнийг эртнээс эхлэн гар чийдэнгийн оронд хэрэглэсээр иржээ. Түүний гэрэл төдийлөн хурц биш ч гэсэн ойн жимээр бүдчилгүй явахад хүрэлцэхүйц гэгээ гаргана.

	Дайны үед японы армийн цэрэг, дарга нар далайн гэрэлт хавчийг ашиглаж байв. Хавч усан дотор гэрэл гаргадаг учир түүнийг байн байн норгож байх шаардлагатай байжээ. Цахилгаан чийдэн юм уу, асаасан ширхэг чүдэнзний гэрэл алсаас үзэгдэнэ. Харин далайн хясааны гэрлийг холоос ажиглаж чадахгүй.

	Гэрэлтэгч амьд бие махбодыг орон байр гэрэлтүүлэхэд ашиглаж болно. Үүний тулд хүн тусгай янгийн гаралт чийдэн хийжээ. Түүний зохион байгуулалт их хялбар. Ердөө л шилэн савд далайн ус хийж, дотор нь бичил биет амьтад хийнэ.

	Нэг ширхэг янгийн гэрэл өчүүхэн бага байна. Ганцхан лааны гэрэлтэй тэнцэх гэгээ гаргах амьд чийдэн хийхэд 500 000 000 000 000 ширхэг бичил биет амьтан хэрэгтэй. 1935 онд болсон олон улсын чуулга уулзалтын үед Паржийн далайн судлалын институтийн том заалыг ингэж гэрэлтүүлсэн ажээ.

	Атомын зуун, аварга том цахилгаан станц барьж байгуулж буй одоо үед хүмүүс гэрэлт бие махбодыг ашиглах уу? Ашиглана гэж хэлж болно. Тэнгисийн ёроолд хүн урт удаан хугацаагаар оршин амьдрах анхны орон байр барив. Иймээс усны гүний ахуйн хэрэгцээнд энэхүү гэрэлтүүлгийг, . ашиглах нь сонирхолтой биш үү. Зарим эрдэмтэд үүнийг дэмжиж байна.

	Зохиомол орчинд химийн эрчмийг шууд гэрлийн эрчим болгон хувиргах аргыг эзэмших нь бүр ч сонин юм. Ийм зарчмаар гэрэлтдэг чийдэн халалтаас гэрэлтдэг чийдэнг бодвол эдийн засгийн хувьд ашигтай юм. Яагаад гэвэл биолюминесценцийн үед зарцуулж буй эрчим цөм гэрлийн эрчим болж хувирна. Гэтэл халалтын чийдэнд бол зарцуулсан эрчмийн дөнгөж 12 хувь нь гэрлийн эрчим болдог. Шинжлэх ухааны энэ бодол санаа хэрэгжин биелэх бодит боломжтой юм. Химийн ухаан цааш хөгжихдөө үүнээс ч илүү сонин нээлтүүд хийх нь дамжиггүй.

	хэв. хуудас 2,125. 

